
ИШЧИ ДАСТУР

I. Модулнинг мақсади ва вазифалари

“Мантиқ фанини ўқитиш методикаси” модулининг мақсади: педагог кадрларнинг ўқув-тарбиявий жараёнларни юксак илмий-методик даражада таъминлашлари учун зарур бўладиган касбий билим, кўникма ва малакаларини мунтазам янгилаш, малака талаблари, ўқув режа ва дастурлари асосида уларнинг касбий компетентлиги ва педагогик маҳоратини доимий ривожланишини таъминлашдан иборат. 
“Мантиқ фанини ўқитиш методикаси” модулининг вазифалари: 
- “Фалсафа(этика, эстетика, мантиқ)” йўналишида педагог кадрларнинг касбий билим, кўникма, малакаларини узлуксиз янгилаш ва ривожлантириш механизмларини яратиш; 
- замонавий талабларга мос ҳолда олий таълимнинг сифатини таъминлаш учун зарур бўлган педагогларнинг касбий компетентлик даражасини ошириш; 

- педагог кадрлар томонидан замонавий ахборот-коммуникация технологиялари ва хорижий тилларни самарали ўзлаштирилишини таъминлаш; 

- махсус фанлар соҳасидаги ўқитишнинг инновацион технологиялари ва илғор хорижий тажрибаларни ўзлаштириш; 

- “Фалсафа (этика, эстетика, мантиқ)”йўналишида қайта тайѐрлаш ва малака ошириш жараѐнларининг фан ва ишлаб чиқариш билан интеграциясини таъминлаш. 
Курс якунида тингловчиларнинг билим, кўникма ва малакалари ҳамда компетентлигига қўйиладиган талаблар:

“Мантиқ фанини ўқитиш методикаси” модули бўйича тингловчилар қуйидаги янги билим, кўникма, малака ҳамда компетенцияларга эга бўлишлари талаб этилади:
 Тингловчи: 

- фалсафа фаннинг назарий асосларини ва категориал аппаратини; 

- классик мантиқ масалаларини, назарий қонун-қоидаларини; 

- мантиқ илмининг ривожланиш қонуниятлари ва тамойилларини; 

- мантиқий таълимотларнинг умумий назарий асосларини; 

- мантиқ илмида шаклланган янги, замонавий йўналишларни; 

- ўз фикрини изчил ва мантиқий асосланган холда баѐн қилишни; 
- янги илмий назарияларни шакллантириш воситаси сифатида замонавий мантиқий методларни; 
- мантиқ фанини ўқитишнинг инновацион технологиялари ва бу соҳадаги хорижий илғор тажрибаларни; 

- эстетика ва эстетиканинг умумназарий масалалари ҳамда ахлоқий ва эстетик муносабатларни; 

- этика ва эстетиканинг жамият маънавий ҳаѐтидаги аҳамияти, этика ва эстетиканинг маънавият тизимидаги ўрни ни ; 

- этика ва эстетиканинг диалектик боғлиқлиги, ахлоқий ва эстетик тарбиянинг умумий қонуниятлари, ахлоқий ва эстетик билимнинг замонавий тарбиядаги ўрни, ғайриахлоқий ва ғайриэстетик ҳодисаларнинг шахс камолотига салбий таъсири, замонавий ахлоқшунослик ва эстетиканинг долзарб муаммолари, иллатларни юзага келтирувчи омиллар ҳақида назарий билимларни билиши керак. 
 Тингловчи: 

- мантиқий экспериментларни ўтказиш; 

- илмий ечимлар бўйича хулоса ва тавсияларни шакллантириш; 

- мантиқий методларни қўллаш; 

- илмийтадқиқот методларинингоптималнисбатларини танлаш; 

- матндаги асосий фикрни ва унинг асосланиш шаклини ажрата олиш кўникмаларига эга бўлиши лозим. 

Тингловчи: 
- мантиқнинг қонун қоидаларини ўрганиш орқали дискурсив (асосланган) фикр юритиш; 
- ахлоқий, ҳуқуқий ва бошқа амалий муаммоларни замонавий мантиқ аппарати ёрдамида тахлил этиш, мантиқий ечимини аниқлаш; 

- олган билимларидан илмий-амалий тадқиқот ишларида фойдаланиш вахосил қилинган хулосаларни мантиқий баҳолаш; 
- информациялар оқимидан зарур ва муҳим бўлган маълумотларни ажратиб олиш,уларни мантиқий изчил тизимга келтириб, талқин қилиш; 
- ёзма ва оғзаки нутқда, баҳс жараёнида аргументлаш ва контраргументлашнинг усулларини қўллаш, аргументлашда учрайдиган хатолар, хийлаларни аниқлаш ва уларни фош қилиш усулларидан амалиётда фойдаланиш; 

- коммуникатив моделларда савол-жавобни ташкил этишмалакаларига эга бўлиши зарур.

Тингловчи: 

- фалсафа фанларида инновацион ўқув машғулотларини лойиҳалаш, амалга ошириш, баҳолаш, такомиллаштириш; 
- фалсафа фанларини ўқитишнинг дидактик таъминотини яратиш; 

- коммуникатив вазифаларни хал этиш технологиялари, касбий мулоқот усулларидан фойдаланиш, ҳамкорлик ишларини олиб бориш компетенцияларига эга бўлиши лозим. 

Модул  бўйича соатлар тақсимоти:

	№


	Модул мавзулари


	Тингловчининг ўқув юкламаси, соат

	
	
	Ҳаммаси
	Аудитория ўқув юкламаси
	Мустақил таълим

	
	
	
	жами
	жумладан
	

	
	
	
	
	Назарий
	Амалий машғулот
	Кўчма машғулот
	

	1.
	 Мантиқ фанининг предмети илмий билиш объекти сифатида. 
	2
	2
	2
	
	
	

	2.
	Мантиқий система тушунчаси ва унинг талқинлари.
	2
	2
	
	2
	
	

	3.
	Мантиқнинг назарий асослари ва категориал аппарати.
	2
	 2
	
	2
	
	

	4.
	Мантиқ масалаларини тадқиқ этишнинг фанлараро характери.
	2
	2
	2
	
	
	

	5.
	Мантиқ илмининг ривожланиш қонуниятлари ва тамойиллари.
	2
	2
	2
	
	
	

	6.
	Мантиқ илмида шаклланган янги, замонавий йўналишлар.
	2
	2
	
	2
	
	

	7.
	Назарий ва амалий мантиқ.
	2
	2
	
	2
	
	

	8.
	Формал ва ноформал мантиқ.
	2
	2
	2
	
	
	

	9.
	Формал мантиқда мулоҳазаларнинг чинлик қиймати: икки қийматли ва кўп қийматли мантиқий системалар. 
	2
	2
	
	2
	
	

	10.
	Ноформал мантиқда мулоҳазаларнинг қийматини аниқлаш мезонлари: ишончли, ишончсиз, ноаниқ.
	2
	2
	
	2
	
	

	11.
	Ноформал мантиққа  турли ѐндашувлар: диалектик, когнитив, психологик, лингвистик, прагматик.
	2
	2
	
	2
	
	

	12.
	Информациялар оқимидан зарур ва муҳим бўлган маълумотларни ажратиб олиш: фрейминг методи.
	2
	2
	
	2
	
	

	13.
	Коммуникатив моделларда савол-жавобни ташкил этиш: Грейс принципи.
	2
	
	
	
	
	2

	14.
	Янги илмий назарияларни шакллантириш воситаси сифатида замонавий  мантиқ  методлари.
	2
	2
	2
	
	
	

	15.
	Мантиқ фанини ўқитишнинг инновацион технологиялари ва бу соҳадаги хорижий илғор тажрибалар.
	2
	2
	
	2
	
	

	16.
	Мантиқ қонун-қоидаларини касбий, тарбиявий ва маънавий-  маърифий соҳаларда қўллашнинг замонавий усуллари.
	2
	
	
	
	
	2

	
	Жами:
	30
	26
	10
	16
	
	4


НАЗАРИЙ МАШҒУЛОТЛАР МАЗМУНИ

1-мавзу: (2 соат)

Мантиқ фанининг предмети илмий билиш объекти сифатида.

Режа:

1. Тафаккур – мантив илмининг ўрганиш объекти сифатида.
2.Мантиқ фанининг предмети ва асосий қонунлари

3. Мантиқ илмининг ўрганишнинг аҳамияти

Воқеликдаги нарса – ҳодисалар ўртасидаги мантиқий боғланшларни ўрганади.

2-мавзу: (2 соат)

Мантиқ масалаларини тадқиқ этишнинг фанлараро характери
Режа:

1. Тил-ахборот белгилари системаси. Табиий ва сунъий тиллар, уларнинг ўзаро алоқаси.

2. Мантиқ ва психология, мантиқ ва кибернетика

Мантиқий масалаларни ҳал этишда фанлараро тадқиқот усул ва услубиёт тўғрисида маълумот берилади.

3-мавзу: (2 соат)

Мантиқ илмининг ривожланиш қонуниятлари ва тамойиллари.
Режа:

1. Қадимги дунёда мантиқ илмининг шаклланиши ва ривожланиши.

2.Ўрта асрларда мантиқ илмининг тараққиёти.

3. Янги даврда мантиқ илми.

Мантиқ илмининг тарихан шаклланиш қонуниятлари ҳақида маълумот берилади.

4-мавзу: (2 соат)

Формал ва ноформал мантиқ.
Режа:

1. мантиқ илми ва унинг турлари
2. формал мантиқ ва унинг қонунлари

3. Диалекик ва символик мантиқ

Формал ва ноформал мантиқ, уларнинг қонунлари тўғрисида тушунча берилади.

5-мавзу: (2 соат)

Янги илмий назарияларни шакллантириш воситаси сифатида замонавий мантиқ методлари.
Режа:

1. Метод ва методология тушунчаси.
2. Янги мантиқий методлар. (Муаммо, Гипотеза ва Назария)
Янги илмий тадқиқотларни олиб боришда мантиқий методларнинг ўрни тўғрисида маълумот бериш.

АМАЛИЙ МАШҒУЛОТЛАР

1-мавзу: (2 соат)

Мантиқий система тушунчаси ва унинг талқинлари.
Режа:

1. Мантиқий система тушунчаси.

2.Мантиқий системанинг илмий фаолиятдаги аҳамияти

2-мавзу: (2 соат)

Мантиқнинг назарий асослари ва категориал аппарати.
Режа:

1. Мантиқнинг назарий асослари
2.Катешориал аппарат тушунчаси

3-мавзу: (2 соат)

Мантиқ илмида шаклланган янги, замонавий йўналишлар.

Режа:

1. Символик мантиқ (Б. Рассел ва А. Уайтхед)
2. Кўп қийматли мантиқий системалар (Лукасевич, Гейтинг, Рейхенбах)
3. Конструктив мантиқлар (А.Н. Колмогоров, А.А. Марков)
4-мавзу: (2 соат)

Назарий ва амалий мантиқ.
Режа:

1. Белги ва тил (семантика, прагматика ва синтаксис)

2. Сунъий ва илмий тиллар

5-мавзу: (2 соат)

Формал мантиқда мулоҳазаларнинг чинлик қиймати: икки қийматли ва кўп қийматли мантиқий системалар.
Режа:

1. Формал мантиқда хукм (мулоҳаза)
2. Икки ва кўп қийматли мантиқий системалар

6-мавзу: (2 соат)

Ноформал мантиққа турли ѐндашувлар: диалектик, когнитив, психологик, лингвистик, прагматик.
Режа:

1.Ноформал мантиққа диалектик ва когнитив ёндашув
2. Ноформал мантиқда Психологик лингвистик ва прагматик қарашлар

7-мавзу: (2 соат)

Информациялар оқимидан зарур ва муҳим бўлган маълумотларни ажратиб олиш: фрейминг методи.

Режа:

1. Мулоҳазалар мантиғида чинлилик муносабати

2. маълумотларни ажратиб олишнинг фрейминг методи

8-мавзу: (2 соат)

Мантиқ фанини ўқитишнинг инновацион технологиялари ва бу соҳадаги хорижий илғор тажрибалар.
Режа:

1. Мантиқ фанини ўқитишнинг инновацион технологиялари
2. Ҳозирги даврда мантиқ фанини ўқитишнинг хорижий илғор тажрибалари

Адабиётлар

I. Ўзбекистон Республикаси Президентининг асарлари:

1. И.А.Каримов. Озод ва обод Ватан эркин ва фаровон ҳаѐт пировард мақсадимиз, 8-жилд. – Т.: Ўзбекистон, 2000. 

2. И.А.Каримов. Ватан равнақи учун ҳар биримиз маъсулмиз, 9-жилд. – Т.: Ўзбекистон, 2001. 

3. И.А.Каримов. Юксак маънавият – енгилмас куч. Т.: “Маънавият”. –Т.: 2008.-176 б. 

4. И.А.Каримов. Ўзбекистон мустақилликка эришиш остонасида. Т.: “Ўзбекистон”. –Т.: 2011.-440 б. 

II. Норматив-ҳуқуқий ҳужжатлар

1. ЎзбекистонРеспубликасининг Конституцияси. – Т.: Ўзбекистон, 2014. 

2. Ўзбекистон Республикаси Президентининг 2011 йил 20 майдаги “Олий таълим муассасаларининг моддий-техника базасини мустаҳкамлаш ва юқори малакали мутахассислар тайѐрлаш сифатини тубдан яхшилиш чора-тадбирлари тўғрисидаги” ПҚ-1533-сон Қарори. 

3. Ўзбекистон Республикаси Президентининг 2015 йил 12 июндаги “Олий таълим муасасаларининг раҳбар ва педагог кадрларини қайта тайѐрлаш ва малакасини ошириш тизимини янада такомиллаштириш чора-тадбирлари тўғрисида” ги ПФ-4732-сон Фармони. 

4. Ўзбекистон Республикаси Вазирлар Маҳкамасининг 2006 йил 16-февралдаги “Педагог кадрларни қайта тайѐрлаш ва уларни малакасини ошириш тизимини янада такомиллаштириш тўғрисида”ги 25-сонли Қарори. 

5. Ўзбекистон Республикаси Вазирлар Маҳкамасининг 2012 йил 26 сентябрдаги “Олий таълим муассасалари педагог кадрларини қайта тайѐрлаш ва уларнинг малакасини ошириш тизимини янада 

такомиллаштириш чора-тадбирлари тўғрисида”ги 278-сонли Қарори. 
III. Махсус адабиётлар

1. Азизходжаева Н.Н. Педагогик технологиялар ва педагогик маҳорат. – Т.: Молия, 2003. – 192 б. 

2. Aрипoв M. Интернет вa электрoн пoчтa aсoслaри.- T.; 2000. – 218 б. 

3. Баркалов С.А. Системный анализ и принятие решений.– Воронеж: НПЦВГУ,2010. 662с. 

4. DUET-Development of Uzbekistan English Teachers*- 2-том. CD ва DVD материаллари, Тошкент.: 2008. 

ТАФАККУР – МАНТИҚ ИЛМИНИНГ ЎРГАНИШ ОБЪЕКТИ СИФАТИДА
Ҳозирги даврда мамлакатимизда ёшларнинг мустақил фикрлаши қобилиятини ўстириш масаласига катта эътибор берилмоқда. Бўлажак мутахассисларнинг мустақил фикрлаш қобилиятларини тарбиялашда олий ўқув юртларида ўқитилаётган ижтимоий фанлар, шу жумладан мантиқ илми ҳам алоҳида роль ўйнайди. Бинобарин, “комил инсон деганда биз, аввало, ўзгаларга ибрат бўладиган билимли, маърифатли кишиларни тушунамиз... Ўз фикри-ўйи, хулосасини мантиқ асосида қурган киши етук одам бўлади” (Каримов И.А. Тарихий хотирасиз келажак йўқ. -Тошкент. “Шарқ”, 1998, 6-бет).

Англашиладики, республикамизнинг ҳар бир фуқароси, шу жумладан ёшлар ҳам жамиятимизда юз бераётган туб ислоҳотларнинг моҳиятини, кўлами ва йўналишларини тўғри тушуниши, бўлаётган ўзгаришлардан тўғри мантиқий хулоса чиқариб олиш қобилиятларига эга бўлишлари зарур. Мантиқ фанининг мазмуни, моҳияти ва асосий вазифаси ана шулар орқали белгиланади.

Мантиқ ҳар бир инсонга моддий олам ҳодисаларини ўрганиш, билимларни ўзлаштириш ва кўпайтириш, бошқа кишилар билан ўзаро муносабатда бўлиш малакаларини шакллантиради ва тўғри фикрлаш қонунларини эгаллашга ўргатади. 

Бугунги кунда жамиятимиз ҳаётининг барча соҳаларида амалга оширилаётган ислоҳотлар натижасида маънавий биқиқликдан қутилиш, миллий ва умуминсоний қадриятларни, ўтмиш маънавий меросини эгаллашга имкониятларнинг очилиши натижасида инсон ақлий фаолиятининг ютуқларидан бўлмиш мантиқ фанини ўрганишнинг аҳамияти ҳам ортиб бормоқда. Бу эса ўз навбатида ҳозирги ёшларнинг фикрлаш маданиятини ривожлантиришга, уларнинг дунёқарашини ўстириш ишига эътиборини ошишини тақазо этади. 

Ўзбекистоннинг мустақилликка эришуви халқимизнинг ижтимоий ҳаётида оламшумул ютуқ бўлиб, у шахснинг маънавий юксалиши, унинг ақлий ривожланиш соҳасидаги ютуқларга ҳам суянади
Келиб чиқишига кўра арабча бўлган “мантиқ” (грекча–logos) атамаси «фикр», «сўз», «ақл», «қонуният» каби маъноларга эга. Унинг кўпмаънолиги турли хил нарсаларни ифода қилишда ўз аксини топади. Хусусан, мантиқ сўзи, биринчидан, объектив олам қонуниятларини (масалан, «объектив мантиқ», «нарсалар мантиғи» каби ибораларда), иккинчидан, тафаккурнинг мавжуд бўлиш шакллари ва тараққиётини, шу жумладан, фикрлар ўртасидаги алоқадорликни характерлайдиган қонун-қоидалар йиғиндисини (масалан, «субъектив мантиқ» иборасида) ва учинчидан, тафаккур шакллари ва қонунларини ўрганувчи фанни ифода этишда ишлaтилади.

Мантиқ илмининг ўрганиш объектини тафаккур ташкил этади. «Тафаккур» ҳам арабча сўз бўлиб, ўзбек тилидаги «фикрлаш», «ақлий билиш» сўзларининг синоними сифатида қўлланилади. Тафаккур билишнинг юқори босқичидир. Унинг моҳиятини яхшироқ тушуниш учун билиш жараёнида тутган ўрни, билишнинг бошқа шакллари билан бўлган муносабатини аниқлаб олиш зарур.

Билиш воқеликнинг, шу жумладан, онг ҳодисаларининг инсон миясида субъектив, идеал образлар шаклида акс этишидан иборат. Билиш жараёнининг асосини ва охирги мақсадини амалиёт ташкил этади. Барча ҳолларда билиш инсоннинг ҳаётий фаолияти билан у ёки бу даражада боғлиқ бўлган, унинг маълум бир эҳтиёжини қондириши мумкин бўлган нарсаларни тушуниб етишга бўйсундирилган бўлади. Билиш жараёнини амалга оширар экан, кишилар ўз олдиларига маълум бир мақсадни қўядилар. Улар ўрганилиши лозим бўлган предметлар доираси, тадқиқот йўналиши, шакллари ва методларини белгилаб беради.

Тафаккур шакли ва тафаккур қонуни тушунчалари 

Тафаккур уч хил шаклда: тушунча, ҳукм (мулоҳаза) ва хулоса чиқариш шаклида мавжуд.

Тафаккур шакли фикрнинг мазмунини ташкил этувчи элементларнинг боғланиш усули, унинг структураси (тузилиши)дир. Фикрлаш элементлари деганда, предметнинг фикрда ифода қилинган белгилари ҳақидаги ахборотлар тушунилади. Тафаккур шаклининг табиатини конкрет мисоллар ёрдамида кўриб чиқамиз.

Мантиқий қонун тушунчаси

Мантиқий қонунлар фикрларнинг зарур мантиқий боғланишларидир. Бу боғланиш қонун кучига эга.

Тафаккурнинг махсус қонунлари, яъни унинг тўғрилигини таъминловчи тамойиллар бор. Бу қонунлар талабига риоя этилмаса, тамойиллар бузилади, фикрлаш тўғри бўлмайди, демак воқеликни тўғри акс эттириши мумкин эмас.

Булар: айният қонуни, зиддият қонуни, учинчиси истисно қонуни ва етарли асос қонунларидир. Улар фикрни аниқ, изчил, ўзаро зиддиятларсиз ҳамда асосланган бўлишлигини талаб қилади. Ҳар бир фикр муайян мазмун ҳамда шаклга эга бўлади, тафаккур қонунларига бўйсунади. 

Тафаккурнинг мазмуни - унинг конкрет элементидан иборат бўлади. Тафаккур - шакли фикр таркиби ва мазмунининг боғланиш усулидир. Шакл ва мазмун ўзаро боғланган. Ҳукмнинг мазмуни турлича бўлишига қарамай, унинг шакли ҳамма вақт бирдай бўлади. Фикрнинг чинлиги - ҳукмнинг формал жиҳатдан тўғрилигига боғлиқ, фикр шакли бузилса, фикр чин бўлмайди.

Мантиқ фани илмий-фалсафий дунёқарашга суянади. Унинг методологияси илмий фалсафа ҳисобланади. Билишда ҳам тараққиёт содир бўлар экан, илмий фалсафа мантиқни билиш қоидаларига амал қилишга даoват этади.

Мантиқ фани инсон фикрини аниқ, равшан, изчил ва асосли бўлишини таъминлайди. Мантиқ қонунлари ва шакллари синфий характерга эга эмас, мантиқ аввало фан аҳлига воқеликни чин, тўғри билишга интилишларига хизмат қилади. Хатони чин деб кўрсатувчиларга хизмат қила олмайди. Шунинг учун ҳам ўтган асрлардан бошлаб мантиқ душманлари чин тафаккурга қарши курашиб келмоқдалар. Мантиқ инсон тафаккурининг паталогик касали деб даoво қилувчилар ҳам йўқ эмас. Масалан, немис олими Ницше - «мантиқ ҳокимият учун лозим бўлган иродани кучсизлантиради ва ишчилар синфи учун қурол бўлади» деб айтган эди. Прагматист У.Джемс мантиқ фани ролини камситади. Р.Карнап эса “Эски ва янги мантиқ” китобида символик мантиқни билимнинг ягона илмий методи деб кўрсатади. Карнап мантиқ қонунлари ва шаклларини символика асосида талқин этиб, уларни объектив воқеликдан ажратиб қўяди.Фикрни тўғри қуришга тафаккур қонунлари талабларига риоя қилгандагина эришиш мумкин. Тафаккур қонуни муҳокама юритиш жараёнида қатнашаётган фикрлар (фикрлаш элементлари) ўртасидаги мавжуд зарурий алоқалардан иборат. Тафаккур қонунлари мазмунидан келиб чиқадиган, муҳокамани тўғри қуриш учун зарур бўлган талаблар фикрнинг аниқ, изчил, етарли даражада асосланган бўлишидан иборат.

Муҳокамани тўғри қуриш билан боғлиқ талаблар ҳақида гапирганда, биринчи навбатда, уларнинг муайян принциплар, қоидалар тарзида, яъни тўғри тафаккур принциплари сифатида амал қилишига эътибор бериш зарур. Мазкур қоидаларнинг бузилиши муҳокаманинг нотўғри қурилишига сабаб бўлади. Бунда, хусусан, чин фикрлардан хато хулоса чиқиши (масалан, «Қонун – риоя қилиш зарур бўлган ҳуқуқий ҳужжат», «Буйруқ – қонун эмас», демак, «Буйруқ – риоя қилиш зарур бўлган ҳуқуқий ҳужжат эмас») ёки хато қурилган муҳокамадан чин хулоса чиқиши (масалан, «Барча моддий жисмлар – кимёвий элементлар», «Темир – моддий жисм», демак, «Темир – кимёвий элемент») мумкин.

Тафаккур кўп қиррали жараён бўлиб, уни турли хил томонидан, хусусан, мазмуни ва шакли (структураси) бўйича, тайёр ҳолида ёки келиб чиқиши ва тараққиётида олиб ўрганиш мумкин. Буларнинг барчаси мантиқ илмининг вазифасини ташкил этади, унинг турлича методлардан фойдаланишига, ҳар хил йўналишларга ажралишига сабаб бўлади.

Теварак атрофимиздаги барча мавжуд нарсалар, яъни табиат жамиятдаги воқеа ва ходисалар доимо бир-бири билан ўзаро боғланишда, ривожланишда, ўзгаришдадир. Бу ўзгаришлар аста-секин, бирин-кетин зарурий тарзда амалга ошади. Демак, нарса ва ходисаларнинг ўзгариши, бир ҳолатдан иккинчи ҳолатга ўтиши ўзига хос ички қонунлар асосида юз беради. Моддий оламдаги воқеа ва ходисаларнинг ўзгариши, уларнинг харакати инсон иродасига боғлиқ бўлмаган, объектив ҳолда рўй беради. Қонунларнинг ўзига хос хусусиятлардан бири шуки, уларни йўқ қилиш ёки яратиш мумкин эмас, фақат уларни билиб олиши, фаолиятларини уларга мувофиқлаштириши мумкин, холос. Инсон қонунлар билан ҳисоблашишга мажбур. Қонун предмет ва нарсаларнинг муҳим, зарурий томонларини ифодалайди. 

	Диққат!

Қонун - кенг маънода моддий оламдаги предмет ва буюмлар ўртасида юз берадиган объектив, зарурий, моҳиятли, муҳим, энг умумий, нисбий ўзгармас боғланишлардир.




Қонунлар мазмуни, ҳаракат доирасига боғлиқ ҳолда асосан уч ҳил бўлади: 

1. Энг умумий қонунлар,

2. Умумий қонунлар,

3. Хусусий қонунлар. 

Фалсафа қонунлари (Миқдор ўзгаришларини сифат ўзгаришларига ўтиш қонуни, инкорни инкор қонуни, қарама-қаршиликлар бирлиги ва кураши қонуни) энг умумий қонунлардир. Бу қонунлар ҳамма ерда ва ҳамма вақт - табиатда, жамиятда ҳамда киши тафакурида амал қилади. Шундай қонунлар борки, улар табиатнинг муайян соҳасига тегишли бўлади (ер қимирлаш, Ой тутилиши, сув тошқини). Шунингдек, жамиятга хос қонунлар ҳам бор. (Қиймат қонуни, ишлаб чиқаришнинг ривожланиш қонуни). Айрим ходисаларга тегишли қонунлар ҳам бор (биология, астрономия фанларида). Булар одатда хусусий қонунлар дейилади. Умуман олганда инсон томонидан қонунларни билиш, ўрганиш ва ундан фойдаланиш катта аҳамиятга эга.

Мантиқ қонунларининг ўзига хос хусусияти шундан иборатки, аввало бу қонунлар хусусий тарзда, фақат инсон тафаккурига хос бўлган фикрлаш, мулоҳаза юритишда амал қилади. Мантиқ қонунлари деганда фикрлар ўртасидаги ички, муҳим, барқарор алоқа ва боғланишлар тушунилади. Мантиқ қонунларини билиш, ўрганиш инсонни фикрлашининг тўғрилигини ифода этади. 

	Унутманг!

Мантиқ қонунларини ўзгартириш, бузиш, алмаштириш мумкин эмас. Мантиқий қонунлар дунёдаги ҳамма халқлар ва миллатлар учун бир хил. Бу қонун бўйича буюм ҳақидаги фикр аниқ, изчил ва асосли бўлиши керак. Акс ҳолда фикрлаш бузилади.


	Ёдда тутинг!

Мантиқий қонунлар 4 та: Айният қонуни, Зиддият қонуни, Учинчиси истисно қонуни, Етарли асос қонуни. Бу қонунларнингалабини бажариш мантиқий фикрлаш, улар ўртасидаги боғланишнингўғри бўлишини таъминлайди.


Юқорида таъкидлаб ўтилган қонунларнинг учтаси қадимги юнон мутафаккири Арасту (эр.ав. III-IV аср) томонидан тавсифланиб берилган ва фанга киритилган. Етарли асос қонуни эса Лейбниц томонидан фанга киритилган.

Мантиқнинг бу қонунлари объектив оламдаги буюмлар ўртасидаги муайян муносабатларнинг инсон онгидаги инъикосидир. Мантиқ қонунлари чин ҳукмни исботлаш, хато ҳукмларни инкор қилиш жараёнида амал қилади.

Формал мантиқ қонунлари фикрлашнинг тузилишини аниқлайди. Бунинг учун турли формула ва белгилардан фойдаланилади. Мантиқдаги S-Р формуласи конкрет фикрлашда фикр мазмуни ҳар хил бўлиши мумкинлигини билдиради. Масалан, “Барча S-Р дир” формуласига қуйидаги фикрларни киритиш мумкин. “Ҳамма олимлар зиёлилардир”, “Ҳамма балиқлар сувда яшайди”,“Ҳамма Марказий Осиё давлатлари - БМТга аъзо” ва шунга ўхшаш фикрлар. Бу ерда ўзгарувчи “S” “олимлар”, “балиқлар”, “Марказий Осиё давлатлари” тушунчаларида, “Р” “сув”, “зиёли”, “БМТ аъзоси” тушунчаларида ифодаланган.

Бундан ташқари мантиқда фикрлаш тузилишини ифода этадиган шундай формулалар мавжудки, бундай ҳолда конкрет фикр алмаштирилса ҳам, фикр тўғри бўлаверади. Масалан, шартли ҳукм формуласини олиб кўрайлик (“Агар А бўлса, у ҳолда В бўлади”) Агар талаба аъло ўқиса, у ҳолда имтиёзли стипендия олади” ёки “Агар пахтага яхши ишлов берилса, у ҳолда мўл ҳосил олинади”. 

МАНТИҚ ФАНИНИНГ ПРЕДМЕТИ ВА АСОСИЙ ҚОНУНЛАРИ
Формал мантиқ тўғри тафаккур шакллари ва қонунларини ўрганувчи фан сифатида. Мантиқ кенг маънода оламдаги қонуний, зарурий боғланиш ва алоқалар, тартиб ва изчиллик, тафаккуримизнинг ички алоқадорлиги, тадрижий ривожланиши, турли фикрлар ўртасидаги мантиқий боғланишларни ифодалайди. Тафаккур воқеликни умумлаштириб ва мавҳумлаштириб, муайян мантиқий шаклларда, яъни тушунча, ҳукм ва ҳулоса чиқариш ҳамда улар ўртасидаги алоқалар шаклида акс эттириб, маълум мантиқий қонун – қоидаларни вужудга келтирадики, тўғри, аниқ, изчил, зиддиятлардан ҳоли фикрлаш ана шу қонун – қоидаларга амал қилишни тақоза этади. Бу қонун-қоидалар амалиётда вужудга келган билимларни исботлашга ёки рад этишга, уларнинг тўғрилиги ёки хатолигини тасдиқлашга ёки инкор этишга хизмат қилади. 

Мантиқ фани инсон тафаккурининг энг умумий шакллари, қонунлари ва фикрлаш усулларини ўрганади. Мантиқ фани тафаккурни ривожлантиради, инсонда умумий тушунчалар, категориялар билан иш кўриш кўникмаларини ҳосил қилади. Бу эса, бугунги фан техника ривожи жадаллашган шароитда илмий тадқиқотлар олиб бориш ҳамда илмий – назарий маълумотларни самарали таҳлил қилишда муҳим рол ўйнайди.

Мантиқ фанининг вазифалари

Тафаккур шакллари ва қонунларини ўрганиш, улардан онгли равишда фойдаланиш фикрлаш маданиятини ўстиради, хусусан, фикрни тўғри қуриш малакасини ривожлантиради, баҳс юритишда ўзининг ва бошқаларнинг фикрига танкидий муносабатда бўлишга, суҳбатдошининг мулоҳазаларидаги хатоларни аниқлашга, аргументлашдаги заиф бўғинларни очиб ташлашга ёрдам беради. 

Муҳокамани тўғри қуриш, формал зиддиятлар, хатоларга йўл қўймасликка эришиш, айтиш мумкинки, ўзига хос санъат-мантиқ санъати ҳисобланади. Бу санъатнинг назарий асосларини чуқур эгаллаган кишигина унинг имкониятларини амалий муҳокама юритишда намойиш қила олади. Шу ўринда буюк мутафаккир Фаробийнинг мантиқ илмининг аҳамияти ҳақида билдирган қуйидаги фикрларининг алоҳида эътиборга лойик эканлигини таъкидлаш зарур. У шундай ёзади: “Бизнинг мақсадимиз ақлни, хатога йўл қўйиш мумкин бўлган барча xолларда, тўғри тафаккурга етаклайдиган, унинг ёрдамида ҳар сафар ҳулоса чикараётганда адашишга қарши эҳтиёт чораларни кўрадиган санъатни-мантиқ санъатини ўрганишдир. Унинг асосий қонун-қоидаларининг ақлга бўлган муносабати грамматика санъати қоидаларининг тилга бўлган муносабатига ўxшаш; xудди грамматика кишиларнинг тилини тўғрилаш эҳтиёжи сабабли яратилгани, унга хизмат қилиши зарур бўлгани сингари, мантиқ ҳам тафаккур жараёнини яхши амалга ошириш мақсадида хатога йўл қўйиш мумкин бўлган барча ҳолларда аклни тўғрилаб туради”
. 

Мантиқ илмининг таълим соҳасидаги вазифалари ҳам жиддийдир. Ўқув жараёнининг самарадорлиги маълум бир даражада ишлатиладиган тушунчаларнинг, терминларнинг аниқ бўлишига, муаммоларнинг мантиқан тўғри қўйилиши ва ҳал қилинишига, мавжуд гипотезалар структурасини тўғри таҳлил қила олишга, аргументлаш қоидаларидан тўғри фойдаланишга боғлиқ.

 Фан учун формал мантиқ мураккаб муаммоларни ечиш воситасини беради. Бундай воситалар, одатда, илмий назариянинг структурасини ўрганишда, унда ишлатиладиган формализмнинг моҳиятини тушунтириб беришда, формал зиддиятлар бўлса, уларни аниқлашда муҳим аҳамиятга эга. 

МАНТИҚ ИЛМИНИНГ ЎРГАНИШНИНГ АҲАМИЯТИ
Мантиқ фанининг илмий ишонч – эътиқоднинг шаклланишида тутган ўрни. Фактлар ва бошқа далилларга таяниб юритиладиган фикр юксак ишонтириш кучига эга бўлади, кишиларда ишонч-эътикодни мустаҳкамлайди. Билишнинг мақсади илмий асосга эга бўлган эътиқодни яратишдан иборат. Ана шунинг учун ҳам ёшларда илмий асосга эга ишонч-эътиқодни яратиш муҳим аҳамият касб этади.Аргументлаш ишонч-эътиқодни шакллантириш воситасидир. Ишонч-эътиқод эса, инсоннинг комиллик мезонларидан бири бўлиб ҳисобланади.

Ишонч –эътиқод- бу кишилларнинг хулқ-атвори ва ҳатти –ҳаракатини белгилаб берадиган қарашлари ва тасаввурларидир.

Ватанимизнинг гуллаб-яшнаши, барқарор ривожланиши маълум бир даражада ёшларнинг чуқур билимга, мустаҳкам ишонч-эътиқодга ва, умуман, комил инсон бўлишларига боғлиқ. Бу ҳақда Президентимиз И. А. Каримов шундай деб таъкидлаган: «Комил инсон деганда биз, аввало, онги юксак, мустақил фикрлай оладиган, хулқ-атвори билан ўзгаларга ибрат бўла оладиган, билимли, маърифатли кишиларни тушунамиз. Онгли, билимли одамларни олди-қочди гаплар билан алдаб бўлмайди. У ҳар бир нарсани ақл, мантиқ тарозисига солиб кўради. Ўз фикр-ўйи, хулосасини мантиқ асосида қурган киши етук одам бўлади».

Чуқур таҳлилга, мантиққа асосланмаган бир ёқлама фикр одамларни чалғитади. Фақат баҳс-мунозара, таҳлилга асосланган тўғри хулосаларгина ҳақиқатни билишга йўл очади.

Баҳс, мунозара юритишнинг, чин фикрларни исботлай билишнинг, хато фикрларни рад этишнинг ўзига хос қонун-қоидалари мавжуд. Бу қоидаларни билиш ҳар бир инсонга, шу жумладан, талабаларга чин фикрни хато фикрдан ажрата билиш, тўғри тафаккурлаш маданиятини шакллантириш имконини беради.

Мантиқ илмининг фан ва техника тараққиёти учун аҳамият. Мантиқий категорияларнинг универсал ҳарактерга эга бўлиши уларни билишда, ишлаб чиқариш жараёнларида, техника тармоқларида ихтисослаштирилган ҳолда тадбиқ этиш имкониятини туғдиради. Бу эса, мантиқдан турли фанларнинг конкрет масалаларини ҳал қилишда фойдаланишнинг кенг имкониятларини вужудга келтиради. 

Фаннинг тобора ривожланиб бориши, борлиқнинг мураккаб қонунларининг кашф этилиши илмий билиш методи ва мантиқ аппаратини шунга мослаштиришни, тафаккурнинг ҳар бир конкрет масала хақида аниқ, хатосиз, тез ҳулосалар бера олишини талаб қилади. 

Илмий ва техник жараённинг бундай талаби натижасида турли фанларга ихтисослашган мантиқ тармоқлари вужудга келди. 

Фан қадриятлар тизимида ўзига хос ўринга эга. У катта илмий салохиятни, ижодий куч – қувватни бирлаштиради, миллат дунёқарашини шакллантиради, таълим – тарбия, ахлоқ меъёрларини вужудга келтиради, маънавий баркамол инсонни тарбиялайди, мамлакатда қудратли илмий потенциални яратишга хизмат қилади. 

Мантиқни билиш, айниқса, илм фан билан шуғулланиш, илмий - тадқиқот ишларини олиб бориш, борган сари кўпайиб бораётган илмий ахборотларни тартибли равишда ўзлаштириш, илмий масалаларнинг тузилишини тез билиб олиш учун ҳам муҳим рол ўйнайди. Мантиқнинг илмий – назарий ишлар ҳамда инсоннинг амалий фаолияти учун бўлган аҳамиятини алоҳида уқтириш билан бирга, чин ҳулоса чиқаришнинг ҳал қилувчи шарти – ҳаётни чуқур ўрганиш, ҳар бир воқеликдаги ҳолларни мантиқ талаблари асосида билиш зарур. 

Мантиқ фанининг фикр юритиш маданиятини ўстиришдаги аҳамияти

Мантиқ инсон тафаккури маданиятини кўтариш ва инсониятнинг узоқ тажрибаси натижасида такомиллашган тафаккур шакллари, қонунлари ва қоидаларини билиш учун хизмат қилади. У инсон фикрининг кетма – кет, зиддиятсиз ва асосли бўлишини таъминлайди. Мантиқ фани мазмунини чуқурроқ ўрганиш кишиларнинг ўз тафаккури ва ўзгалар тафаккури натижаларига танқидий қараш хислатларини ривожлантиради. Тафаккурнинг бу сифатлари эса инсоннинг турли илмий ва амалий фаолиятлари соҳасидаги иши учун катта аҳамиятга эга. Мантиқий усуллардан тўғри фойдалана олиш, таълим тарбия жараёнида исбот ва раддиянинг мантиқий томонларини билиш талабаларда ўз нутқининг асосли бўлишини таъминлайди, фикрдаги зиддиятларни очишга ёрдам беради.
Мантиқни яхши билиш турли илмий учрашувлар, мунозаралар, муҳокамаларда муҳим аҳамиятга эга бўлади. Хусусан, бундай ҳолларда фикрлаш субъекти ҳақиқатни аниқлаш ёки унинг софлигини сақлаб қолиш, асослаш учун мантиқий қонун – қоидаларни тўғри тадбиқ эта билиши, сухбатдошининг фикридаги хатоларни тез топа олиши, ўз фикрини далилли қилиб баён этиши зарур. Бу эса унинг мантиқ фанини яхши билишига кўп жиҳатдан боғлиқдир
Ўзини-ўзи назорат қилиш учун саволлар:
1. Формал  мантиқ нимани ўрганади?

2. Тафаккур шакли нима?

3. Тафаккур қонуни нима?

4. Тушунчаларда нималар акс эттирилган?
5. Фикр қачон тўғри қурилган деб ҳисобланади?

6. Тушунчада предмет қандай ҳолларда акс эттирилади?  

Фойдаланилган адабиётлар рўйхати:
1. Маҳмудов И.И. Бошқарув психологияси. – Т.: 2006. – 230 б.
2. Маҳмудов И.И. Бошқарув профессионализми: психологик таҳлил. – 

Т.: “Академия”, 2011. – 154 б. 

3. Шарипов М., Файзиходжаева Д. Мантиқ.  –  Т.: Ғ.Ғулом номидаги 

нашриѐт-матбаа ижодий уйи. 2004. –214 б. 

4. Пулатова Д., Файзиходжаева Д. Мантиқ. – Т.: “Premier Print”. 2013. 

– 324 б. 

2-МАВЗУ: МАНТИҚ МАСАЛАЛАРИНИ ТАДҚИҚ ЭТИШНИНГ ФАНЛАРАРО ХАРАКТЕРИ
РЕЖА:

1. ТИЛ-АХБОРОТ БЕЛГИЛАРИ СИСТЕМАСИ. ТАБИИЙ ВА СУНЪИЙ ТИЛЛАР, УЛАРНИНГ ЎЗАРО АЛОҚАСИ.
2. МАНТИҚ ВА ПСИХОЛОГИЯ, МАНТИҚ ВА КИБЕРНЕТИКА
Таянч иборалар: тил, ахборот, мантиқ ва психология, мантиқ ва кибернетика, тафаккур ва тил, конъюнкция, дизъюнкция, эквивалентлик.
ТИЛ-АХБОРОТ БЕЛГИЛАРИ СИСТЕМАСИ. ТАБИИЙ ВА СУНЪИЙ ТИЛЛАР, УЛАРНИНГ ЎЗАРО АЛОҚАСИ
Тафаккурни мантиқ фанидан ташқари фалсафа, физиология, психология, диалектика, кибернетика фанлари ҳам ўз предмети нуқтаи назаридан ўрганади. Грамматика мантиқ фанига яқин. Тушунча ва ҳукмларнинг ифодаланиш структурасини аниқлашда грамматиканинг роли катта. Бироқ юқорида тилга олинган фанларнинг ҳар бири тафаккурга ўз нуқтаи назаридан ёндошади, унинг турли қирраларини очиб беради. Ҳозирги кунда мантиқ илмининг ўзининг ҳам турли йўналишлари,тармоқлари мавжуд, улар орасида инсон тафаккурини энг оддий қонун – қоидалар билан қуроллантирадиган, уни тўғри фикрлашнинг тамойиллари билан таништирадиган муҳим тармоғи формал мантиқ бўлиб, у тарихий келиб чиқишини эътиборга олган ҳолда анъанавий мантиқ, оммавийлиги нуқтаи назаридан эса, умумий мантиқ деб ҳам юритилади.

Тафаккур тўғрисида баҳс этадиган фанлар

Фалсафа - Тафаккур ривожланишнинг энг умумий қонуниятларини ўрганади.

Психология - Тафаккурнинг руҳий жараён сифатида норматив ривожланиши, унинг индивидда намоён бўлиш хусусиятлари ва вазифаларини ўрганади. 
Мантиқ - Тафаккур қонунлари ва шаклларини ўрганади. 

Грамматика - Тафаккурнинг тилда ифодаланишини ўрганади
Тафаккур ва тил.

Тафаккур ва тил ўзаро боғланган. Тафаккур тилда ифодаланади ва моддий шаклга киради. Тил инсонга билим тўплашга, уни сақлашга, авлоддан авлодга узатишга ёрдам беради.

Тил тафаккурни такомиллаштириш, умумлаштириш, жузoийлаштириш қуролидир. Инсонни хайвондан ажратган ва устун қилган нарса ҳам тил ва тафаккурдир. Тил овозли ва овозсиз, ички, оғзаки ва ёзма шаклларга эгадир.

Тафаккур жараёни ишлаб чиқариш, меҳнат, инсоннинг яратувчилик фаолияти билан бевосита боғлиқдир.

Тил ва белгили информацион система

Белги. Инсон фаолиятининг бирон бир соҳаси йўқки, унда белги ишлатилмаса, ҳатто фикр соҳаси ҳам бундан мустасно эмас. Белги фикрий образларни моддийлаштириб белги информация тўплайди, сақлайди, узатади. Белгилар мантиқда қадимдан қўлланилади. Тил ҳам белгилардан фойдаланади. Тилнинг ўзи аслида ҳам белгилардан ташкил топгандир. У бутун бир информацион системадан иборат. Сунъий тиллар тўла белгилардан тузилади ва бу белгилар информацион функцияни бажаради. Масалан, тилшуносликнинг бир қисми бўлган семиотика белгиларнинг умумий назарияси ҳисобланади.

Семиотикада белгиларнинг бир-бирига муносабатини синтаксис ўрганади. Синтаксис белгиларнинг бир-бирига муносабатини, Семантика эса белгиларнинг предметга белгиланадиган нарсага муносабатини ўрганади. Яна бир фан - прагматика - белгилардан фойдаланувчининг у ишлатадиган белги системаларига муносабатини текширади.

Белги тушунчаси.

Белги - бирор предмет, ходисанинг алоқа - муносабатларини рамзий, шартли равишда ифодалайдиган моддий, хиссий объект. Белги туфайли нарса-буюмлар бир-бириларига ўхшаб кетадилар ёки бир-бирларидан фарқланадилар.

Тилнинг асосий аспектлари (жиҳатлари).

Тилнинг семантик категориялари бор:

Гап

Дискрептив термин (баён қилувчи)

Мантиқий термин (мантиқий доимийлик)

Семиотиканинг категориялари фикрнинг компонентларига мос ва мувофиқ келади. Фикрнинг компонентлари (унсурлари):

Дескрептив термин (баён қилувчи)

Мантиқий терминлар (доимийлик)

Дескрептив термин уч хил бўлади:

алоҳида предметни; синф ва гуруҳларни ифодаловчи сўз ёки сўз бирлиги. Масалан,

“Марс”, “Эйфелp минораси”, “Ўзбекистон” ва х.к. Бу предмет гап эгаси, яъни S билан ифодаланади.

Кесим ифодаси. Тошкент - Ўзбекистон пойтахти. Бу кесим, яъни Р билан ифодаланади.

Функционал белгилар. Вазифа бажарувчи белгилар. Масалан: +, sin, S, Р ва х.к. 

Мантиқий терминлар (мантиқий доимийлик).

Мантиқий терминлар (доимийлик) барча ҳукмларда бир хил маънони сақловчилар ҳисобланади. Масалан: “барча”, “баъзи”, “агар”, “у ҳолда”, “ёки”, “эмас”, “қайсики”.

Мантиқий терминлар - оддий содда ҳукмларни ўзаро қўшишда қўланилади. Ўзгарувчи терминлар ҳам бор. Мантиқий ўзгарувчи S ва Р ҳарфлари билан белгиланади.

Мантиқий ўзгарувчи деб фикр тузилишини ифодалайдиган формуладаги S-Р белгиларга айтилади.

Белгилар: 



- ,инкор белгиси;

(, - тенгликни инкор этувчи белги.

( - эквивалентлик белгиси.

Мантиқий доимийлик ва мантиқий ўзгарувчидан ташқари, мантиқий боғловчилар ҳам бор. Улар қуйидагилар:

Конъюнкция (қўшувчи боғловчи) - “ва” боғловчиси (- белгиси,

масалан, Салим ва Карим - университет талабалари.

Дизъюнкция (айириб боғловчи) белгиси “ёки” V - белгиси, дизъюнкция икки хил бўлади: қатъий ва қатъий бўлмаган. Қатъий дизъюнкцияда ҳукм таркибидаги аъзолар бир-бирини истисно этадилар. Масалан, “Бугун ҳаво очиқ ёки булутли бўлади”. Қатъий бўлмаган дизъюнкцияда эса улар бир-бирини истисно этмасдан, балки тўлдирадилар. Масалан, “Меҳнат самарадорлигига янги технологияни қўллаш ёки меҳнат интизомини яхшилаш орқали эришилади.

Импликация “Агар .........бўлса, у ҳолда ........” ( белгиси билан ёзилади. Бу ерда шартни бажариш натижасида имконият воқеликка айланади. “Баҳор келса, гуллар чаман гуллайди”

Эквивалентлик “Фақат ва фақат..... бўлса, ....... бўлади” ( - белгиси билан белгиланади. Нарса ва ҳодисанинг юзага келиши фақат бир шартга боғлиқ бўлиб қолади. “Комил инсон - виждонли кишилардир”.

Ўзини-ўзи назорат қилиш учун саволлар:
1. Ҳукм билан тушунчанинг асосий фарқи нимадан иборат?

2. Ҳукмнинг уч асосий  элементи нима?

3. Якка ҳукмларнинг асосий белгиси нимадан иборат?

4. Атрибутив ҳукмларнинг предикати тўла ҳажмда бўлиши мумкинми?

5. Зидлик муносабатида бўлган ҳар икала ҳукм чин бўлмаслиги мумкинми?

Фойдаланилган адабиётлар рўйхати:
1. Шарипов М., Файзиходжаева Д. Мантиқ.  –  Т.: Ғ.Ғулом номидаги 

нашриёт-матбаа ижодий уйи. 2004. –214 б. 

2. Пулатова Д., Файзиходжаева Д. Мантиқ. – Т.: “Premier Print”. 2013. 

– 324 б. 

3. Файзиходжаева Д. Мантиқ.Изоҳли луғат.  –  Т.: “TAMADDUN”. 

2015. – 272 б. 

4.  Абдулла Шер. Ахлоқшунослик  /  Дарслик.Тошкент:  Ўзбекистон 

файласуфлари миллий жамияти, 2010. 

3-МАВЗУ: МАНТИҚ ИЛМИНИНГ РИВОЖЛАНИШ ҚОНУНИЯТЛАРИ ВА ТАМОЙИЛЛАРИ
РЕЖА:
1. ҚАДИМГИ ДУНЁДА МАНТИҚ ИЛМИНИНГ ШАКЛЛАНИШИ ВА РИВОЖЛАНИШИ.
2. ЎРТА АСРЛАРДА МАНТИҚ ИЛМИНИНГ ТАРАҚҚИЁТИ.
3. ЯНГИ ДАВРДА МАНТИҚ ИЛМИ.
Таянч иборалар: қонуният мантиқ илмининг шаклланиши, Арасту, Бекон, тезис, ўзгариш, сукунат, айният, тафовут, стоик.

ҚАДИМГИ ДУНЁДА МАНТИҚ ИЛМИНИНГ ШАКЛЛАНИШИ ВА РИВОЖЛАНИШИ
Мантиқ ғоят хилма-хил шаклларга эга: формал мантиқ, диалектик мантиқ, символик мантиқ, математик мантиқ ва х.к.

Формал мантиқ эрамиздан аввалги V-IV асрларда қадимги Юнонистонда вужудга келган. Арасту (эр.ав. 384-322 йй) мантиқ фанининг отаси ҳисобланади. “Аналитика” деган асар яратган. У биринчи марта мантиқ қонунларини таърифлаб берган.

XVIII асрда Англияда Ф.Бэкон (1561-1626) мантиқ фанида индуктив методни асослаб берган. XVIII аср охири XIX аср бошларида мантиқ фани немис классик фалсафаси асосчилари томонидан янада ривожлантирилган.

Ҳар бир фан каби мантиқ илми ҳам ўзининг шаклланиш ва ривожланиш тарихига эга. Мантиқка оид дастлабки анъаналар Қадимги Шарқ мамлакатларида, хусусан Ҳиндистон, Хитойда вужудга келди. Уларнинг шаклланишига нотиклик санъати, математика илмининг ривожланиши ва шу кабилар катта таъсир кўрсатди. Шуни айтиш керакки, Қадимги дунёда Арастугача бўлган даврда мантиқ фалсафа таркибида мавжуд бўлган, мустақил фан сифатида шаклланмаган.

Қадимги Ҳиндистонда мантиқ илмининг ривожланиши уч даврни ўз ичига олган: 1) илк будда мантиғи (эр.ав.VI – V асрлари); 2) нъяя, вайшешика мактабларининг мантиқий таълимоти (эр. III – V асрлари); 3) будда мантиғининг ривожлаган даври (эр. VI – VIII асрлари). Ҳинд мантиқшунослари баҳс – мунозарада нима исботланади ва қандай исботланаяпти, деган масалани ажратиб кўрсатишган.

Улар исботлашнинг элементларини (тезис, асос, мисол, бирхиллик, ҳархиллик, бевосита хиссий қабуллаш, хулоса, авторитет ва шу кабиларни) батафсил таҳлил этганлар Нъяя мактабининг вакиллари ҳулоса чиқариш масаласини ўрганишга катта ҳисса қўшдилар. Шунингдек, улар беш қисмдан иборат силлогизм назариясини яратдилар: 

1. Тезис (тепаликда олов бор);

2. Асос (тепаликдан тутин чиқаяпди);

3. Мисол (каерда тутун бўлса, шу ерда олов бор);

4. Шу ҳолатга нисбатан қўллаш (бу тепаликда тутун бор);

5. Ҳулоса (демак, тепаликда олов бор).

Қадимги Ҳиндистонда шаклланган мантиқ анъаналари Кадимги Грецияда мантиқ илмининг пайдо бўлишига таъсир кўрсатган. Қадимги грек фалсафасида мантиқ масалалари, дастлаб, Пармениднинг «Табиат тўғрисида» асарида, Элейлик Зеноннинг апорияларида, Гераклит таълимотида у ёки бу даражада кўриб чиқилган. Арастугача бўлган мантиқий таълимотлар ичида Демокритнинг мантиқий таълимоти, Суқротнинг индуктив методи ва Афлотуннинг диалектикаси диққатга сазавордир.

Демокрит (эр. ав. 460 – 370) мантиқий таълимотида фикрнинг чинлиги масаласи муҳим ўрин тутади. У кўпроқ индукция ва аналогияни ўрганишга эътибор берад; ҳақиқатни билиш учун якка буюмларни кузатиш, хис қилиш орқали умумлаштириш зарур, деб таъкидлайди. Ҳукмни субъект ва предикатнинг ўзаро алоқасидан иборат, деб таърифлайди. У етарли асос қонунини онтологик асосда тушунтиради. Демокритнинг мантиқий таълимоти кейинчалик Арасту ва Ф. Бэкон таълимотларига сезиларли таъсир кўрсатган.

Суқрот (эр.ав. 469 – 399) таълимотига кўра буюмларнинг моҳиятини билиб бўлмайди. Инсон, аввало, ўз – ўзини билиши керак. Билим умумийлик тўғрисидаги тушунчадир. Хақиқатни аниқлаш учун ўзига хос усул даркор. Бу усул воситасида ўрганилаётган буюм ҳақида умумий тушунча ҳосил қилинади ва шу тушунчага асосланиб, буюм ҳақида фикр юритилади. Хақиқатни аниқлаш учун мухолиф фикридаги зиддиятлар ўрганилади. Предмет ҳақидаги тушунчалар зиддиятли бўлса, демак билим юзаки бўлади. Суқрот хақиқатни аниқлашда индукция ва дефинициядан фойдаланишни тавсия этади.

Индукция кундалик ҳаётдаги якка мисоллар асосида умумий тушунчаларни ҳосил қилиш усулидир. Дефиниция- баҳс жараёнида тушунчаларни таърифлашдан иборат. Бу усулни Суқрот «майевтика» деб атайди. 

Афлотун (эр.ав. 427 – 347) устози Суқротнинг, умумий тушунчалар буюмларнинг моҳиятини ифодалайди, деган фикрини қабул қилади. У умумий тушунчаларни буюмлардан ва инсонлардан ажралган мутлоқ ғоялар сифатида талқин қилади, уларни бирламчи деб билади. Суқрот ҳукмни тафаккурнинг асосий элементи деб ҳисоблайди. Ҳукм эга ва кесимнинг, бирлигидан иборат бўлиб, тасдиқ ёки инкор маънони билдиради. Агар ҳукмда бирлашиши мумкин булмаган тушунчалар бирлаштирилса, у хато бўлади.

Афлотун ҳукмларини ташкил этувчи тушунчаларни пирамида шаклида тасвирлайди. Пирамиданинг учига эзгулик тушунчасини қўяди. Борлиқ, ўзгариш, сукунат, айният, тафовут тушунчаларини энг универсал тушунчалар, деб таърифлайди. Чин билимга интуиция орқали эришилади, деб ҳисоблаган. Афлотун дефиниция масаласига катта эътибор берган, яқин жинс ва тур белгисини кўрсатиш орқали таьрифлаш усулини, тушунчаларни дихотомик бўлишни билган. 

Афлотун тўғри тафаккурнинг асосий қонунларини таърифлаб бермаган бўлса ҳам, уларнинг моҳиятини тушунган. Масалан, контрадиктор тушунчалар, ҳукмлар, бир вақтда бир хил муносабатда бир буюмга нисбатан чин бўла олмаслигини таъкидлаган. «Евтидем» диалогидаги «бир нарсанинг ҳам бўлиши, ҳам бўлмаслиги мумкин эмас», деган фикри унинг нозидлик қонунини билганлигидан далолат беради. 

Мантиқ илмининг шаклланишида Арастунинг ўрни
 Мантиқ илмининг алоҳида фан сифатида шаклланиши Арастунинг номи билан боғлиқдир. У биринчи бўлиб, мантиқ ўрганадиган масалалар доирасини аниқлаб беради. Арастуниннг «Категориялар», «Талқин ҳақида», «Биринчи Аналитика», «Иккинчи Аналитика», «Софистик раддиялар ҳақида», «Топика» номли асарлари бевосита мантиқ масалаларига бағишланган. Унинг «Риторика», «Поэтика» асарлари ҳам мантиқий таълимотининг муҳим таркибий қисмлари ҳисобланади. «Метафизика», «Рух ҳақида» асарларда эса мантиқ масалалари маълум даражада баён қилинган. 

Арасту мантиқни «маълум билимлардан номаълум билимларни аниқловчи», «чин фикрни хато фикрдан ажратувчи» фан сифатида таърифлйди. Мантиқнинг вазифаси чин фикрни, хақиқатни аниқлашдир, деб таъкидлайди. 

Мутафаккир хақиқатнинг мавжудлигини, объектив ҳарактерини эътироф этган холда, «билимларимизнинг вақеаликка мос келиши – хақиқатдир», деб кўрсатади. У ҳақиқатни аниқлашда нозидлик ва учинчиси истисно қонунларига амал қилиш зарурлигини таъкидлайди. Арасту бу қонунларини ҳам онтологик, ҳам гносеологик нуқтаи назардан таърифлайди. Бир вақтда, бир хил муносабатда айни бир предметга нисбатан ўзаро бир – бирини истисно қилувчи фикрларни билдириш мумкин эмаслигини, чунки бу фикрлардан бири чин, бошқаси хато бўлиши ёки ҳар иккиси ҳам хато бўлиши мумкинлигини асослаб беради, ўзаро икки зид фикрнинг бири чин, бошқаси – хато бўлганида, учинчи фикрга ўрин йўқ, эканлигини таъкидлайди. 

Арасту асарларида тўғри тафаккурнинг айният ва етарли асос конунлари махсус тарзда кўриб чиқилмаган. Лекин мутафаккир асарларининг таҳлили уларда бу қонунларга хос талабларнинг баён қилинганлигини кўрсатади. 

Стоиклар мактаби вакиллари биринчи бўлиб, «мантиқ» терминини тафаккур ҳақидаги махсус фанни ифодалаш учун қўллашган. Стоиклар ҳам Арасту каби нозидлик қонунини тўғри тафаккурнинг асосий принципи, деб билганлар. Стоиклар мантиғи икки кисмдан иборат бўлган: диалектика ва риторика: диалектика ўз навбатида грамматика ва билиш назариясига бўлинган. Ҳукм масаласида эса, улар катьий ҳукмларни эмас, кўпроқ шартли ҳукмларни таҳлил қилганлар. Улар шартли ҳукмни сабаб ва оқибат боғланишларини акс этирувчи тафаккур шакли деб билганлар.

[image: image1.emf]Хулоса чиқаришнинг қўйидаги беш модусини кўрсатганлар:

Айтиш мумкинки, стоиклар биринчи бўлиб, мулоҳазалар мантиғига оид фикрларни баён қилганлар.

Скептицизм вакиллари билиш жараёнининг нисбий ҳарактерини мутлаклаштирганлар, хақиқатни билиб бўлмайди, деганлар. Сезгилар ва тасаввур ўртасидаги тафовутни бўрттириб кўрсатганлар. Уларнинг инсонни хақиқатдан адаштиривчи ҳолатлар ҳақидаги қарашлари этиборга лойик.

Биз юқорида кўриб чиққан таълимотлар Қадимги Грецияда мантиқ илмининг шаклланиши ва ривожланиши, бу илмнинг билимлар тизимидан мустахкам ўрин эгаллашида муҳим аҳамиятга эга бўлган, деб ҳулоса чиқаришимизга асос бўлади. 

ЎРТА АСРЛАРДА МАНТИҚ ИЛМИНИНГ ТАРАҚҚИЁТИ
Кадимги Грецияда шаклланган мантиқ илми ўрта асрларда янги мазмун билан бойитилди. Бу, айниқса, мантиқнинг Якин ва ўрта Шарк мамлакатларида, хусусан, ўрта Осиёда ривожланишида яккол кўринади.

VII – XIII асрлага келиб, Якин ва ўрта Шаркда Араб ҳалифалиги вужудга келди, унинг ҳукмрон мафкураси бўлган Ислом дини карор топди, тарихда «мусулмон маданияти» номи билан маълум бўлган маданият шаклланди. Бу янги маданиятнинг шаклланишига Ўрта Осиё ҳалкларининг истеъдодли вакиллари муҳим ҳисса қўшдилар. Бу даврда диний ва дунёвий илмлар катори мантиқ илми ҳам ривожланди.

IX – XI асрларда Шарк мамлакатларида, хусусан Ўрта Осиёда фалсафий ва мантиқий таълимотларнинг ривожланишига кадимги ҳинд, юнон мутафаккирлари асарларининг кўплаб таржима қилиниши ижобий таъсир кўрсатди.

Шуни алоҳида таъкидлаш зарурки, IX – XI асрлар Якин ва ўрта Шаркда мантиқий таълимотларнинг ривожланишидаги энг самарали давр ҳисобланади. Бу даврда мантиқ илмини ўрганишга бўлган талабнинг ошиши, биринчидан, табиатшунослик фанларининг ривожланиши ва табиий – илмий билимларга бўлган эхтиёжнинг кучайиши билан; иккинчидан, ижтимоий ҳаёт билан боғлиқ бўлган масалаларни тўғри, адолатли ҳал қилишга интилишнинг ортиши билан ва, учинчидан, энг муҳими, тўғри фикр юритишга бўлган талабнинг, чин фикрларни хато фикрлардан ажратиш заруриятининг кучайиши билан изохланади.

Шаркда биринчилардан бўлиб мантиқ илми билан шуғулланган, араб – мусулмон дунёсида перипатетизмга йўл очиб берган мутафаккир Ал – Киндийдир. 

Абу Юсуф Ёкуб ибн Исхок Ал-Киндий (тахм. 800 Басра – 870 Багдод) – араб файласуфи ва олими. У кадимги грек, ҳинд ва форсларнинг фалсафий-мантиқий меросини яхши билган, фалсафий атамаларни ишлаб чикишда фаол катнашган ва ўз даврида биринчи бўлиб фанларни таснифлашга уринган.

Ал – Киндийнинг дунёкарашида мантиқ илмига оид масалалар алоҳида ўрин эгаллайди. У кадимги юнон мутафаккирлари асарларини таржима қилиб, уларга шархлар ёзган.

Ўрта асрларда ёзилган «Ал - Фихрист» номли библиографик асарда (муаллифи ибн Ан – Надим, 995 й вафот этган) Ал – Киндийнинг «Арастунинг ўнта категориялари ҳақида », «Категориялар» даги Арастунинг мақсади ҳақида” номли асарлари тўғрисида маълумот берилади. Ан – Надимнинг таъкидлашича, ал – Киндий «Иккинчи Аналитика » га оид икки трактат ёзган: «Мантиқий исботлашга доир қисқача рисола» ва «Исботлаш ҳақида рисола». Шунингдек, ал – Киндий «Софистларнинг адаштиришларига қарши огоҳлантриш» номли рисоласида Арастунинг «Софистика» сига бўлган муносабатини баён қилади. Ал – Киндийнинг «Шеър санъати ҳақида» номли асари Арастунинг поэтикасига шарҳ сифатида ёзилган.

У Арастунинг «Иккинчи аналитика» сини Евклид геометрияси билан солиштириш ғоясини илгари суради. Мантиқий исботлашни тушиниш ва ундан фойдаланиш учун геометрияни ўрганиш зарур, деб ҳисоблайди. Унингча, фақат шундагина, Арастунинг яратган қоидаларини тушуниш мумкин. Ал – Киндий бирорта буюмни исботлашни унинг мавжудлигига, борлигига ишонмасдан туриб бошлаш мумкин эмас, дейди. Унинг фикрича, исботлашнинг мақсади буюмни ташкил этувчи шаклни ўрганишдан иборатдир. 

Ал – Киндийнинг фалсафий ва мантиқий асарлари, унинг рационалистик йуналишдаги фикрлари Форобий, Ибн Сино, Ибн Рушд, Беруний ва бошқа прогрессив мутафаккирлар дунёқарашининг шаклланишига бевосита таъсир кўрсатди. Унинг асарлари ўрта асрлардаёк Ғарбий Европада кенг шуҳрат козонди.

IX – XI асрлар Марказий Осиёда мантиқ илмининг ривожланиши
IX – XI асрларда мантиқ масалари билан астойдил шуғулланган Марказий Осиё мутафаккирларидан Форобий, Ибн Сино, Абу Абдуллох Ал-Хоразмийларни кўрсатиш мумкин. Бу мутафаккирларнинг мантиққа бағишлаб ёзган асарлари, асосан, тўққиз номдан иборат эканлигини ва уларнинг номланиши, кетма – кетлиги бир хил эканлигини кўришимиз мумкин. Бунга сабаб шуки, Арастунинг «Органони»ни ташкил этувчи олтита мантиқий асарларига («Категориялар», «Талкин ҳақида», «Биринчи аналитика», «Иккинчи аналитика», «Топика», «Софистик раддия») сурияликлар унинг «Риторика»си билан «Поэтика»сини қўшдилар. Бундан аввалрок эса, унга Порфирийнинг «Исоғувчи» асари қўшилган эди. Шундай қилиб «Органон» тўққиз асардан иборат бўлган яхлит таълимот сифатида араб файласуфлари томонидан қабул қилинган. Шу асосга кўра Форобий, Ибн Сино, Ал – Хоразмийлар мантиққа оид таълимотларини айнан шундай тартибда ишлаб чикдилар. 
 Мутафаккирларнинг мантиқ илмига қўшган ҳиссалари

Абу Райхон Беруний мантиқга оид асарлар ёзмаган бўлса ҳам, унинг қонун – қоидаларидан, исботлаш усулларидан илмий – амалий фаолиятида кенг фойдаланган. Берунийнинг буюк хизматларидан бири табиат ва жамиятни билишнинг илмий методини ишлаб чиққанлигидадир. Беруний илмий методининг асосий принциплари «Қадимги ҳалклардан қолган ёдгорликлар» асарида кўрсатиб ўтилан. Булар қуйидагилардан иборат: 

ақлни бекорчи фикрлардан тозалаш;

тажрибага асосланиш;

билишни, аввало, предметни ташкил этувчи элементлардан бошлаш;

ҳиссий билишга асосланган дедукциядан фойдаланиш;

мантиқий фикрлаш: анализ қилиш ва умумлаштириш;

кузатиш, таққослаш, қиёслаш орқали ҳақиқатни аниқлаш;

маълум нарсадан номаълум бўлганига, якиндагисидан узоқдагисига қараб фикр юритиш;

узоқ ўтмишни билиш учун предметнинг, ҳодисанинг тарихини ва у ҳақда бошқаларнинг берган маълумотларини ўрганиш.

Айтиш мумкинки Беруний Р. Декарт ва Ф. Бэконлардан аввалрок илмий билиш методини яратишнинг зарурлигини таъкидлаган ва унинг асосий қоидаларини, принципларини ишлаб чиққан. Берунийнинг бу масалага оид фикрлари ғарб файласуфлариникига нисбатан кенг қамровлиги билан ажралиб туради.

Мантиқ илмининг кейинги даврлардаги ривожи Бахманёр (1065 й.), Ибн Рушд (1126 - 1198), Насриддин Тусий, Фахриддин Розий, Казвиний, Шамсиддин Самаркандий, Тафтазоний (1322 – 1390), Миршариф Журжоний (1340 – 1413) ва бошқаларнинг номи билан боғлиқ . 

Арастунинг мантиқий таълимоти Форобий, Ибн Сино, Ибн Рушдларнинг мантиқка оид асарлари орқали, яъни Шарқ орқали Европага кириб келди. Ўрта аср Европасида мантик масалалари, асосан, умумий ва якка тушунчаларнинг ўзаро муносабати доирасида ўрганилган. 
ЯНГИ ДАВРДА МАНТИҚ ИЛМИ
Янги даврда Европада фаннинг, айниқса табиатшуносликнинг ривожланиши илмий метод (услуб) масаларига эътиборни кучайтирди. Бу даврнинг буюк мутафаккирлари Р. Декарт, Ф. Бэкон, Т. Гоббс, Лейбниц ва бошқалар мантиқ илмининг турли йуналишларининг яратилишига асос солдилар.

Янги даврда рус мантиқшунослиги

Янги давр рус мантиқшунослари ҳам мантиқ илмининг ривожланишига ўзларининг муносиб хиссаларини қўшганлар.

XVII асрнинг иккинчи – ярмида биринчи марта мантиқдан дарслик чикарилган. Шу вақтдан бошлаб Россияда мантиқ илмининг ривожланишини кузатиш мумкин. Мантиқ билан жиддий шуғулланган биринчи рус олими М.В. Ломоносов (1711-1765) бўлган. У билимларнинг манбаи объектив воқеликдир, билимнинг ягона воситасини эса, тажриба, эксперимент, деб билган. Формал мантиқнинг тўрт асосий қонунини муваффақиятли муҳокама юритишнинг элеметлар принциплари деб атаган.

У мантиқ илмига қуйидаги янги фикрларни киритган: 

1.Ҳукмларни умумий ва якка турларга ажратган. Жузъий ҳукмни инкор этган. 

2.Силлогизмнинг Darapti (AAI), Felapton (EAO), Bramalip (AAI) ва Fesapo (EAO) модусларини инкор этган. (математик мантиқда ҳам силлогизмнинг бу модуслари инкор этилган). 

У ҳулоса чиқаришни силлогистик ва силлогистик бўлмаган турларга ажратишга караш бўлган ва ҳулоса чиқаришнинг қуйидаги классификациясини таклиф этган: 

Бўлакдан бутунга қараб ҳулоса чиқариш. 

Номидан ҳулоса чиқариш.

Таъсирдан ҳулоса чиқариш.

Вақт, ўрин ва шароитдан ҳулоса чиқариш. 

Келиб чикишдан ҳулоса чиқариш.

Сабабдан ҳулоса чиқариш.

Аввалгиларидан ва кейингиларидан ҳулоса чиқариш.

Тенгламадан ҳулоса чиқариш.

Ўхшаш буюмлардан ҳулоса чиқариш.

Қарама – қарши ва ўхшаш бўлмаган буюмлардан ҳулоса чиқариш.

Ломоносовнинг «Нотиқликдан қисқача кўлланма» (1748) номли асари Россияда узок вақт давомида мантиқдан дарслик бўлиб хизмат қилган. 

М.И. Каринский. (1840-1917) ва унинг шогирди Л.В. Рутковский (1858-1920) йирик рус мантиқшунослари бўлган ва кўпроқ ҳулоса чиқариш масалалари билан шуғулланишган.

Николай Алексеевич Васильев (1880-1940) «Жузъий ҳукмлар тўғрисида, қарама – қаршиликларнинг учбурчаги ҳақида ва 4-си истисно қонуни ҳақида» (1910); «Хаёлий мантиқ» (1912), «Мантиқ ва метамантиқ» асарларининг муаллифидир. У ўз таълимотида формал анологияни Л. Лобачевскийнинг ноевклид геометрияси билан бирлаштирган. Унинг бу таълимоти чексиз кўпликлар учун учинчиси истино қонунининг кўлланилмаслиги ҳақида дастлабки фикрлардан бўлган.

Рус математиги ва мантиқшуноси Платон Сергеевич Порецкий (1846-1907) математик мантиқнинг ривожланишига муҳим хисса қўшган.

Порецкийнинг мантиқ системасида асосларнинг берилган системасидан ҳулосани келтириб чиқариш ва ҳулоса сифатида олиниши мумкин бўлмаган асосларни топиш масалалари ишлаб чиқилган. 
Янги даврда инглиз мантиқшунослиги
Джон Фредерик Вильям Гершел (1792-1871) инглиз математиги ва мантиқшуноси бўлган. У «Табиатшуносликни ўрганишга кириш» (1832) асарида Миллдан 11 йил аввал илмий индуктив методларнинг асосий мазмунини ёритиб берган. Гершел фикрича, ҳодисалар ўртасидаги сабабий алоқадорликни аниқлаш барча фанларнинг асосий вазифасидир. У сабабий алоқадорликни аниқлашнинг қуйидаги қоидаларини ишлаб чикди: 

сабаб ва оқибат алоқадорлигининг ўзгармаслиги; 

сабаб бўлмаса, оқибатнинг ҳам бўлмаслиги доимий, ўзгармасдир; 

сабаб чинлигининг ортиши ёки камайиши билан оқибатнинг ҳам чинлигининг ортиши ёки камайиши; 

оқибатнинг сабабга пропорционаллиги; 

сабабнинг йўқолиши билан оқибатнинг ҳам йўқолиши; 

Гершелнинг бу қоидалари илмий индукция методларининг яратилишида муҳим роль ўйнаган.

Джон Стюарт Милль (1806-1873) – инглиз файласуфи ва мантиқшунаси. Силлогистик ва индуктив мантиқ системаси (1843) асарининг муаллифи.

У ҳам Беркли, Юм ва Кант каби ҳодисаларнинг чин моҳиятини билиш мумкинлигини инкор этган. Инсон фақат сезгилар воситаси орқали ҳодисаларни билади, холос, сезгилардан ташқарида хеч қандай буюм мавжуд бўлмайди, деб ҳисоблаган.

Милль фикрича ҳукм ҳодисалар ўртасидаги муносабатларнинг ифодасидир. Шу фикрга асосланган ҳолда, у ҳукмларни 5 турга ажратади:

мавжудлик ҳукумлари;

давомийлик, кетма – кетлик ҳукмлари; 

ўзаро мажудлик ҳукмлари; 

сабабий боғлиқлик ҳукмлари;

ўхшаш муносабатларни ифодаловчи ҳукмлар.

Милль Ф. Бэкон, Р. Уэтли, Ю. Юэл ва Гершел асарларига таяниб, психологик йуналишдаги мантиқий система тузди. Унингча, мантиқ хақиқатни излаш методларини ўрганувчи фандир. Бу методлар ҳулоса чиқариш қоидалари ва исботлаш усулларини ўз ичига олади.

Милль асоссиз ҳолда дедуктив йуналишни танқид қилиб, индуктив йўналишига ортиқча баҳо беради. Унинг таъкидлашича, силлогизм хеч қандай янги билим бермайди. Умумий ҳукм хусусий ҳолатни исботлай олмайди, чунки умумий ҳукмнинг ўзини исботлаш талаб қилинади, дейди.

Лекин Милль яратган илмий индуктив ҳулоса чиқаришнинг методлари катта аҳамиятга эга бўлган. Булар:

қолдиқлар методи;

тафовут методи;

ўхшашлик ва тафовут қўшма методи;

йўлдош ўзгарувчи методи;

ягона ўхшашлик методи.

У ҳар бир методнинг ифодаланиш усулини (формуласини) ойдинлаштирди ва уларнинг тадқиқотчилар учун муҳим аҳамиятга эга эканлигини мисоллар билан тушунтириб берди.

Шунинг учун бу методлар мантиқ тарихида Милль методлари деб аталади.

Милль таълим тарбия соҳасида мантиқ илмининг ўрнига юқори баҳо берган. У ўз автобиографиясида: «Янгича тарбиялашда, фикрловчи инсонларни шакллантиришда мантиқ илмидан яхшироқ восита бўлмаслигига ишончим комил», - деб ёзган. 
XVIII – XIX асрларда немис мантиқшунослиги

XVIII – XIX асрлар фалсафий фикрида немис фалсафаси, хусусан унинг ёрқин вакиллари бўлган И. Кант (1724-1804) ва В.Ф. Гегель (1770-1831) яратган мантиқий системалар муҳим ўрин тутади. Кантнинг мантиқий қарашлари унинг «Соф ақл танқиди», «Пролегоменлар», «Мулоҳаза юритиш қобилияти танқиди», “Мантиқ” (шогирдининг Кант фикрларини йиғиб тузган тўплами) каби асарларида баён этилган.

Кант мантиқ фанининг мавжуд анъаналарини ҳисобга олган, Арастунинг мантиқий таълимотига суянган, шунингдек, Янги даврда бошланган мантиқ илмини ислох қилиш, давр рухига мос бўлган янги мантиқий системани яратиш йўлидаги бўлган уринишларни қўллаб-қувватлаган ҳамда ўзининг дунёқарашининг, методологиясининг бош принципларидан келиб чиққан ҳолда, мантиқий таълимотини яратди. 

Кантнинг таъкидлашича, мантиқ илмининг ўрганиш объектини ақл, тафаккур ташкил этади. Унинг негизини, асосий шаклини аpriori тарзда (яъни субъект тажрибасига кадар) мавжуд бўлган категориялар ҳосил қилади. Улар умумий ва зарурий ҳарактерга эга. Ана шунинг учун ҳам улар ўрганилаётган объектлар ҳақида чин билимлар ҳосил қилишга имкон беради. Ақл билан билиш категориал синтез, яъни хиссий қабул қилиш натижаларини apriori категориялар ёрдамида таҳлил этиш шаклида мавжуд. Кант фикрича, Арасту асос солган умумий мантиқ (формал мантиқни Кант ана шундай ном билан атайди) ақлни, тафаккурни ўрганувчи фан сифатида сақланиб қолиши керак. Лекин у(мантиқ) Арасту мантиқий талимотига хос бўлган айрим камчиликлардан, хусусан тафаккур шаклларини охир-оқибатда эмпирик мазмунга эга, тафаккур қонунларини (принципларини) бир вақтнинг ўзида борлик принциплари, деб билишдан воз кечиши керак,

Умумий мантик, мутафаккир фикрига мувофик, тафаккур шаклини тоза холда, яъни унинг «материя»сини ташкил этувчи объектларни фарқ килмаган холда ўрганиши, ақлнинг, тўғри муҳокама юритишнинг зарурий қонунларини ишлаб чикиши зарур. Бу қонун - қоидалар ақлий фаолиятнинг формал принциплари бўлиб, уларсиз тафаккур мавжуд бўла олмайди.

Муҳокама юритишнинг формал қоидалари, ва умуман, формал мантиқ, мутафаккир назарида, билимларга баҳо бериш, уларнинг мантиқий қийматини (чин-хатолигини) аниқлашга ёрдам бериш учун мўлжалланган қоидалар йиғиндиси, яъни канон бўлиши керак.

Кант тафаккур шакллари ўртасидаги алоқаларни таҳлил қилишга алоҳида аҳамият беради. Хусусан, ҳукмни тушунчалардан ташкил топган мантиқий шакл сифатида олиб қараб, уни онг тасаввурлари бирлигини хис қилишга имкон берувчи восита, деб ҳисоблайди. Ўз навбатида, ақлнинг негизини ташкил этувчи категорияларнинг 12тасини («реаллик», «инкор», «чегара», «тўплам», «яхлитлик», «сабабият», «ўзаро таъсир», «имконият», «воқелик», «зарурият» ва бошқалар) шу даврда кўпчилик тан олган ҳукмнинг 4 та гуруҳга (миқдори бўйича, сифати бўйича, муносабати бўйича, модаллиги бўйича) ажратилишидан иборат классификациядан келиб чиқиб белгилаган.

Кант ҳулоса чиқаришни тушунча ва ҳукмлардан ташкил топадиган мантиқий шакл сифатида тасаввур қилиб, унинг 2 та турини: бевосита ва билвосита ҳулоса чиқариш турларини фарқ қилади. Шуни айтиш керакки, Кантнинг юқорида биз қайд этиб ўтган фикрлари ва бошқа илгари сурган ғоялари умумий мантиқ (формал мантиқ) нинг ўрганиш соҳасини, предметини нисбатан аниқрок тасаввур қилишга имкон беради. Унинг мантиқ илми тараккиёти йўлида қилган буюк хизматларидан бири айнан ана шу билан боғлиқ .

Мантиқ тараққиётидаги бошқа бир хизмати Кантнинг умумий мантиқдан ташқари янги – трансценденталь мантиқни яратиши билан белгиланади. 

Трансценденталь мантиқ ақлни, умумий мантиқдан фарқли ўлароқ, фақат шакли жихатидангина эмас, балки мазмуни томонидан ҳам олиб ўрганиши керак. Трансценденталь билим apriori билимларнинг алоҳида шакли бўлиб, у тасаввурларимизнинг (яққол тасаввурлар ёки тушунчаларимизнинг) фақат aприори мавжуд бўлишини, қўлланилишини, уларнинг қандай амалга ошишини тушунишимизга ёрдам беради. Бунда тафаккурнинг мазмуни деганда фикрнинг эмпирик мазмуни эмас (Кант эмпиризмга бутунлай қарши), балки акл томонидан ҳосил қилинган мазмуни тушинилади; унинг тажрибага хеч қандай алоқаси йўқ. Бу мазмун тоза apriori тушунчаларда ифода килинган бўлиб, айнан ана шуларни ўрганиш трансценденталь мантиқнинг асосий вазифасини ташкил этади.

Биз учун ниҳоятда мавҳум бўлиб туюлган Кантнинг бу мулоҳазасида муҳим рационал маъно бор. Бу-тафаккурни унинг шакли ва мазмуни бирлигида олиб ўрганувчи мантиқни яратиш зарурлиги хақидаги ғоясидир.

Бу ғоя немис фалсафасининг бошқа вакили – Гегель томонидан ривожлантирилди.

Гегелнинг мантиқий қарашлари унинг «Мантиқ фани», «Фалсафаий фанлар энциклопедияси» китобларида баён қилинган.

Гегел фикрича, фалсафа мантиқ шаклида мавжуд бўлиб, унинг ўрганиш объекти тафаккур (борлик билан айнан бир бўлган) ташкил этади. Ана шунинг учун ҳам мантиқ илми умумий мантиқ доирасидан четга чиқади, умумий борликни ўзида гавдалантирадиган тафаккурнинг энг умумий, зарурий хислатларини ўрганувчи таълимотга айланади. 

Албатта, бу билан мутафаккир умумий мантиқни инкор қилмайди, балки, аксинча, уни фалсафий билимнинг муҳим бир қисмини, тадқиқот йўналишини ташкил этади, билишнинг муҳим методларидан бири билан қуроллантиради, деб ҳисоблайди. 

Гегелнинг буюк хизматларидан бирини айнан ана шу умумий мантиқнинг диалектикага (фалсафага) бўлган муносабати масаласини қўйиши ва ҳал этишга уриниши, деб билиш зарур. 

Гегель Арасту мантиғининг бир қатор муҳим билиш вазифаларини, хусусан, тафаккур тараққиётини таҳлил этишга ожизлик қилишини таъкидлаб ўтди. У Кантнинг, умумий мантиқ тафаккур шаклларини «тоза» мантиқий шакллар сифатида олиб ўрганиши керак, деган фикрига аниқлик киритади. Унингча, ўзига ҳар қандай мазмунни қабул қила оладиган соф мантиқий шаклнинг бўлиши мумкин эмас; ҳар қандай шакл ўз маъносига, мазмунига эга. Умумий мантиқ тафаккур шаклларини ўрганишда ана шундан келиб чикиши керак. У тўғри муҳокама юритиш учун зарур бўлган формал қоидаларни ўрганувчи фан сифатида фалсафий билишнинг қуйи боскичини, бўйсинувчи моментни ташкил этади. Гегель унинг асосий принципларини, таҳлил этадиган универсал шаклларини, уларнинг муҳокамани тўғри қуриш ва чин фикрлар ҳосил қилишдаги аҳамиятини чуқур тадқиқ қилган.

Айниқса, унинг тафаккурнинг универсал шакллари: тушунча, ҳукм, ҳулоса чиқариш ўртасидаги алокадорликни ўрганишга диалектик тарзда ёндашиши эътиборга лойиқдир. Диалектика (диалектик мантиқ, фалсафа) фалсафий билишнинг асосий усули бўлиб, у формал мантиқдан фарқли ўларок, тафаккурни биринчидан, унинг мазмуни ва шакли бирлигида, иккинчидан, тараққиётида олиб ўрганади. Бунда тафаккур ўз-ўзидан ривожланадиган моҳият сифатида олиб қаралади.

Гегель диалектик мантиқнинг формал мантиқ ўрганувчи универсал тафаккур шаккларидан ташқари яна бир канча муҳим шаклларини: категориялар, ғоялар, қонунларни ва шу кабиларни ўрганишни таъкидлайди. Унинг муҳим принциплари сифатида зиддият, абстрактлиликдан конкретликка қараб бориш, тарихийлик ва мантиқийлик бирлиги кабиларни асослайди.

Гегель фикрича, диалектик мантиқнинг асосий вазифаси хақиқатни аниқлаш, унга эришиш йўлларини ўрганишдар. Муҳокамани тўғри қуриш унинг ёрдамчи воситаси бўлиб хизмат қилади. Мутафаккир хақиқатни жараён сифатида олиб қарайди, уни диалектик метод принциплари асосида тушунтиришга ҳаракат қилади.

Диалектик мантиқ асосларининг яратилиши, унинг айрим камчиликларига қарамасдан (масалан, тугал система сифатида қурилиши), Гегелнинг мантиқий изланишларининг натижаси, унинг мантиқ илми ривожига қўшган буюк ҳиссасидир. 
XX асрда мантиқ илмининг ривожланиши

XIX – асрнинг ўртаталарига келиб мантиқ илмида жиддий ўзгаришлар содир бўлди. У Арасту мантиқий системасига асосланган анъанавий формал мантиқдан тубдан фарқ қиладиган, математик методлардан кенг фойданаладиган символик мантиқ (ёки математик мантиқ) нинг шаклланиши билан боғлиқ. Унинг негизида Лейбниц илгари сурган муҳокамаларга ҳисоблаш тусини беришнинг мумкинлиги ва унинг самарадорлиги ҳақидаги ғоя ётади. XIX асрнинг ўрталари - XX асрнинг бошларида бу ғояни Ж. Буль, А. М. Де-Морган, Ч. Пирс, Г. Фреге ва бошқа таниқли олимлар амалга оширишга ўз хиссаларини кўшдилар. 

XX асрнинг бошига келиб символик мантиқ, мантиққа оид илмлар доирасида мустақил фан сифатида шаклланди. Символик мантиқ бўйича дастлабки уч жилдлик фундаментал асар – «Principia mathematika» Б. Рассел ва А. Уайтхедлар томонидан яратилди ва у 1910 – 1013 йилларда нашр этилди. Бу асарда анъанавий мантиқнинг баъзи муаммолари ҳамда унинг доирасида қўйиб бўлмайдиган масалалар янгича ёндашиш асосида, символик мантиқ воситалари ёрдамида таҳлил этилган.

Шунингдек, XX асрда ноанъанавий мантиқнинг турли хил йўналишлари, хусусан кўп қийматли мантиқий системалар (Лукасевич, Гейтинг, Рейхенбахнинг уч кийматли мантиқий системалари, Постнинг n – қийматли мантиқий ситемаси ва шу кабилар), конструктив мантиқ (А.Н. Колмогоров, А.А. Марков вариантлари) ва бошқа мантиқий назариялар вужудга келди, ривожланди.

XX асрда мантиқ илмининг маълум йўналишлари ривожига Витгенштейн, К. Поппер, Е. К. Войишвилло, В. Смирнов, Хинтикки кабилар ҳам ўзларининг муносиб ҳиссаларини қўшдилар. 

Хозирги пайтда мантиқ ўзининг турли турли хил соҳалари ва йўналишларида тараққий этиб бормокда. 
Ўзини-ўзи назорат қилиш учун саволлар:
1. Жаҳоншумул муаммолар қандай туркумлаштирилади?

2. Марказий Осиё мутафаккирларидан “Муаллими ас-соний” (Иккинчи муаллим”) унвонига сазовор бўлган?

3. Марказий Осиёда кенг тарқалган тасаввуф тариқатларининг асосчилари кимлар?

4. “Тўрт улус тарихи” (“Тарихи арбаъ улус”) асарини ёзган муаллиф?

5. “Ақлга мувофиқ нарсаларнинг барчаси мавжуд, мавжуд нарсаларнинг барчаси ақлга мувофиқ” ғоясининг муаллифи?

4-МАВЗУ: ФОРМАЛ ВА НОФОРМАЛ МАНТИҚ
РЕЖА:

1. МАНТИҚ ИЛМИ ВА УНИНГ ТУРЛАРИ.
2. ФОРМАЛ МАНТИҚ ВА УНИНГ ҚОНУНЛАРИ.
3. ДИАЛЕКТИК ВА СИМВОЛИК МАНТИҚ.
Таянч иборалар: формал мантиқ, ноформал мантиқ, диалектик ва символик мантиқ, индуктив мантиқ, кўп маъноли мантиқ, математик мантиқ, консруктив мантиқ, логицизм
МАНТИҚ ИЛМИ ВА УНИНГ ТУРЛАРИ
Фалсафий адабиётларда диалектик мантиқ билан формал мантиқ мавжудлиги таъкидланади. Буларнинг биринчиси тафаккур шаклларини уларнинг ривожланишида олиб қараса, иккинчиси уларни шаклланган фикрлар сифатида ўрганади. Шунингдек, диалектик мантиқ тафаккурни унинг мазмуни ва шакли бирлигида олиб ўрганса, формал мантиқ фикрнинг шаклини унинг конкрет мазмунидан четлашган ҳамда нисбатан мустақил ҳолда олиб тадқиқ этади. Шунинг учун диалектик мантиқ фикрларимизнинг тараққиёти, ривожланишини, формал мантиқ эса нисбий турғунлигини акс эттиради. Диалектика фикрлашнинг формал мантиқ қонун – қоидаларига амал қилишни тақазо этади. Диалектика ҳам, формал мантиқ ҳам ҳамма вақт фалсафа таркибида ривожланиб келган.

Диалектика эса ривожланиш жараёнида айнанлик, тафовутлар ва қарама – қаршиликлар даражасига кўтарилади, нозидлик тараққиёт манбаи бўлмай, балки улар ўртасидаги қарама – қаршилик тараққиётни таъминлайди, деб кўрсатади. Формал мантиқ ва диалектик мантиқ бир – бирига муқобил методларга асосланади. Улар мустақил таълимот ҳисобланади. Диалектик мантиқ фалсафий метод сифатида, фалсафанинг муҳим таркибий қисми сифатида мавжуд бўлса, формал мантиқ мустақил фан сифатида шаклланган таълимотдир.

Математик мантиқ фани
Математик мантиқ – фикрлаш жараёнини турли символлар ёрдамида, математик усул асосида ўрганади. Бу таълимот мантиқ фанининг ривожланишидаги янги босқич ҳисобланади. Аммо математик мантиқнинг математиканинг ўзидан ҳам, мантиқ илмидан ҳам фарқли томонлари бор. Шунинг учун математиканинг барча томонларини бу мантиқ қонунлари билан изоҳлаб бўлмайди. Шунингдек, мантиқий қонун ва шаклларининг ҳаммасини ҳам математик усул билан ҳал қилиб бўлмайди. Шунга қарамасдан математик усул мантиқ фанига сингиб бормоқда, унинг ажралмас қисми бўлиб такомиллашмоқда.
Ҳозирги замон мантиқ илмини символларсиз, математик мавҳумийликсиз тасаввур қилиб бўлмайди. Шунинг учун мантиқ илми мутахассислари математик мантиқ асослари билан таниш бўлишлари зарур. 

Мантиқ жараёнини турли символлар билан ифодалашга интилиш Арасту асарларидаёқ кўзга ташланади. XVI – XVII асрларга келиб, механиқа ва математика фани ривожланиши билан математик методни мантиққа тадбиқ этиш имконияти кенгая борди. Немис файласуфи Лейбниц ҳар хил масалаларни ечишга имкон берувчи мантиқий математик метод яратишга интилиб, мантиқни математиклаштиришга асос солди. 
Мантиқий жараённи математик усуллар ёрдамида ифодалаш асосан XIX асрларга келиб ривожлана бошлади. Бу даврда яшаган рус олими И. С. Порецкий, немис ва инглиз олимлари Ж. Буль, Фурье, Морган, Шрёдер кабилар ўзларининг асарларида бу масалага оид муҳим фикрларни илгари суришди. Ҳозирги вақтда математик мантиқ методлари фан ва техникада, кибернетикада таржимон машиналарда ва бошқа кўп ҳалқ хўжалиги соҳаларида қўлланилмоқда. 

ФОРМАЛ МАНТИҚ ВА УНИНГ ҚОНУНЛАРИ
Формал мантиқ - фикрлашнинг тузилиши ва унинг қонунлари ҳақидаги фандир. Формал мантиқ фикрлашнинг ривожланишини, унинг такомиллашиш жараёнини ўрганишни ўзидан соқит қилади. У фикрлашнинг мантиқий тузилишини, шаклини ўрганади. Инсоннинг фикрлаш шакли, тузилиши турли қонунларга асосланади ва уларни келтириб ҳам чиқаради. Мантиқий шаклларни символлар ёрдамида ифода этиш мумкин. Масалан, «Ҳамма зиёлилар ақлий меҳнат билан шуғулланадилар», «Ҳамма капалаклар ҳашаротдир» деган фикрларнинг мазмуни турлича бўлсада, уларнинг тузилиши, шакли бир хилдир. Шунинг учун уларни «Ҳамма S – Р дир» ёки «Ҳамма а – в дир», деб ифодалаш мумкин.Формал мантиқ ва классик мантиқ тушунчалари синоним тушунчалар бўлиб,унда мулохазалар икки қийматли, яъни чин ёки хато бўлади.

Классик мантиқдан фарқ қилувчи ҳозирги замон мантиғи турли йўналишлардан иборат бўлиб, улар биргаликда ноклассик мантиқ деб номланади.

Кўп маъноли мантиқ ҳозирги замон ноклассик мантиғининг бир тармоғи бўлиб, фикрлашни «чин», «хато», «қисман чин», «қисман хато», каби тушунчалар орқали ифодалайди. Агар умумий формал мантиқда мулоҳазалар икки қийматли (чин ёки хато) бўлса, кўп маъноли мантиқда мулоҳазалар уч ва ундан ортиқ қийматлидир. Шунинг учун бу мантиқ «кўп маъноли мантиқ» деб юритилади. Бу мантиқда энг оддий система уч маънолидир. Масалан, Сиз “инсон ҳуқуқлари декларацияси”ни биласизми? -деган саволга “ҳа”, “йўқ”, “озгина биламан ” каби жавобларни олиш мумкин. 

Индуктив мантиқ (лот. Intuitio – дикқат билан эътибор бериш, диққат билан кузатиш) – Ҳозирги замон ноклассик мантиғи тармоғи бўлиб, математик интуиция принципларидан келиб чиқади. Бу принциплар XX аср олимлари Л. Э. Брауэр ва А. Гейтинглар томонидан ишлаб чиқилган. Маълумки, немис олими Кантор ишлаб чикқан тўплам назарияси бир неча ҳал қилиб бўлмайдиган парадоксларга учрагандан сўнг, бу кризисдан қутилиш учун логицизм, формализм, конструктивизм, интуиционизм каби оқимлар пайдо бўлади. Булар бундай зиддиятни формал мантиқ асосида ҳал қилишга ҳаракат қилдилар.

Классик мантиққа асосланган математикада (ХА (х) ифода қуйидагича ўқилади: «Ҳамма Х А хоссасига эга». Классик мантикқа кўра, агар бу ифодалар арифметика акциомаларига мос келса, тўғри (чин) деб қабул қилинади. Математика учта мусбат сонларнинг бир бутуни h дан тузилган, уни А (h)нинг ташкил топиш усули қизиқтирмайди. Интуитив мантиқда бу соннинг тузилиш усули маълум бўлгандагина АхА (Х) ифодаси чин (тўғри) ҳисобланади. А нинг тўғрилигидан (чинлигидан) В нинг тўғрилигини бевосита келтириб чиқариш методи ишлаб чиқилгандагина, импликация (а ( в) чин (тўғри) ҳисобланади. 

Консруктив мантиқ – ҳозирги замондаги математик мантиқнинг асосий оқимларидан бири. Бу мантиқ конструктив математикага асосланиб, интуитив мантиқ қоидаларини танқидий ўрганиш асосида пайдо бўлган. Мантиқдаги бу оқим ҳам Кантор тўплам назариясидаги парадоксни ҳал қилишга уриниш асосида пайдо бўлди.Конструктив мантиқ реал воқеликда мавжуд бўлмаган ҳам, лекин фикрда қуриш мумкин бўлган объектларни мантиқий тахлил қилади. Хусусан, Сократ маёвтика усулини, Демокрит “Канон”да (канон – мезон, қоида) тайёр билимларнинг чин ёки хатолигини аниқлайдиган усулларни ишлаб чиққан, Арасту “Органон”ида (органон – билим қуроли) фикрни мантиқан тўғри қўриш ва билимларни ҳосил қилиш воситаларини тадқиқ этади. Кейинчалик мантиқ канонми ёки органонми ? деган савол мантиқда кенг муҳокама килинган.

Логицизм – бу оқим ҳам Кантор тўплам назариясидаги парадоксларни ҳал қилишга интилиш асосида вужудга келган. Логицизм ҳам ноклассик мантиқнинг тармоғи бўлиб, мантиқ илмини математикадан устун қўйишга интилган оқимдир. Бу тармоқ вакиллари математика ва мантиқ икки хил фан эмас, балки битта ягона фандир, деб таъкидлайдилар. Математикани мантиқ доирасига тўлалигича киритиш мумкин, бунинг учун хеч қандай қўшимча тушунчалар талаб қилинмайди деб кўрсатадилар. Бу фикр математик ҳақиқатни аниқлашда жуда катта аҳамиятга эга эди. Математика ривожи учун бошқа фанларга нисбатан мантиқ жуда катта аҳамият касб этади. Ундаги теоремалар, аксиомалар кучли мантиқий асосга эга. Математика қадимдан мантиқан изчил фан деб ҳисобланган. Бироқ математикани мантиқ илми билангина изоҳлаш мумкин эмаслигини кўпчилик математик ва мантиқшунослар тан олишади. 

Логицизмни XVIII аср немис файласуфи Лейбниц бошлаб берган бўлиб, уни XX аср инглиз файласуфи Б. Рассел нихоясига етказди. Г. Фреге, Д. А. Бочвар, А. Чёрч каби математик ва мантиқшунослар Б. Рассел карашини кескин танқид қилдилар ва ноклассик мантиқни бошқа йўналишларда ривожлантирдилар.

ДИАЛЕКТИК ВА СИМВОЛИК МАНТИҚ
Мантиқ билиш, тўғри фикрлаш методларини ўрганувчи фандир. Илмий билиш жараёнида метод муаммоси қадимги давр фалсафасида қўйилган.Хусусан, Сократ майевтика усулини, Демокрит “Канон”ларда (канон-мезон, қоида) тайёр билимларнинг чин ёки хатолигини аниқлайдиган усулларни ишлаб чиққан. Аристотель “Органон”ида (органон-билиш қуроли) фикрни мантиқан тўғри қуриш ва чин билим ҳосил қилиш воситаларини тадқиқ этган. Кейинчалик мантиқ канонми ёки органонми?, деган савол мантиқда кенг муҳокама қилинган.

Янги даврда Ф. Бэкон биринчилардан бўлиб метод муаммосини мантиқ фани доирасида тахлил қилган. Р. Декарт ва И. Кантлар ҳам бу масалага алоҳида эътибор қаратганлар. Гегель методология ривожига муҳим хисса қўшди. Албатта, илмий билиш жараёнида ҳар бир фан конкрет тадқиқот объектига эга экан, ўзининг махсус тадқиқот усулларини ишлаб чиқиши зарур. Масалан, физикага Н.Бор қўшимча қилиш принципини киритган.

Баъзи бир фанлар тадқиқот объектлари бўйича бир – бирига яқин бўлгани учун, уларнинг тушунчалари, қонунлари ва методлари ҳам бир – бирига яқиндир. Хусусан, билишда хусусийлик ва умумийлик вазифасини бажарувчи усуллар мавжуддир. Кўпчилик фанларда қўлланиладиган усуллар умумий усул дейилади. Умумий усул қўлланилиши доирасига кўра умумий бўлгани билан ўз махсус вазифасига эга. Бунга мисол қилиб мантиқ фанидаги тушунча ҳосил бўлишининг анализ ва синтез, умумлаштириш ва мавҳумлаштириш каби усулларини, шунингдек индукция ва дедукция, қиёслаш ва моделлаштиришни кўрсатиш мумкин. Булар билишнинг умуммантиқий методлари бўлиб ҳисобланади Диалектика барча фанлар учун энг умумий метод вазифасини бажаради.

Шундай қилиб, билиш жараёнида илмий тадқиқотнинг хусусий, умумий ва энг умумий усуллари мавжуд бўлиб, улар ўзаро бир – бирига боғлиқ. 

Илмий билиш методларининг назарий асоси ривожланиб бораётган фаннинг эхтиёжлари тақозаси билан юзага келган бўлиб, у табиат, жамият ва инсон онгининг мураккаб ҳодисаларини тўғри объектив талқин этишга, фаннинг табиий алоқаларини очишга имкон беради. Ҳозирги даврда илмий билиш фаолиятининг такомиллашган шакллари ва усуллари, тартиб қоидалари, мантиғи ва тузилмалари фанда янги – янги ютуқларни қўлга киритиш имконини яратмоқда.

Ўзини-ўзи назорат қилиш учун саволлар:
1. Диалектик инкорнинг маъноси нима?
2. Муаммо нима?

3. Ўрганилаётган предмет ҳақида бир вақтнинг ўзида бир неча фаразларнинг илгари суриш  мумкинми?

4. Индуктив хулоса чиқариш нимага асосланади?

5. Илмий назария билишда қандай вазифаларни бажаради?

6. Асослар миқдорига кўра хулоса чиқаришининг қанай турлари мавжуд?

5-МАВЗУ: ЯНГИ ИЛМИЙ НАЗАРИЯЛАРНИ ШАКЛЛАНТИРИШ ВОСИТАСИ СИФАТИДА ЗАМОНАВИЙ МАНТИҚ МЕТОДЛАРИ
РЕЖА:
1. МЕТОД ВА МЕТОДОЛОГИЯ ТУШУНЧАСИ.
2. ЯНГИ МАНТИҚИЙ МЕТОДЛАР. (МУАММО, ГИПОТЕЗА ВА НАЗАРИЯ).
Таянч иборалар: метод ва методология, янги мантиқий методлар, муаммо, гипотеза, назария, муаммоли вазият, жузъий (хусусий) гипотеза, умумий гипотеза, ишчи гипотеза
МЕТОД ВА МЕТОДОЛОГИЯ ТУШУНЧАСИ
Ҳар бир фаннинг ўзининг методологияси бор. Уларнинг ҳаммасининг битта умумий методологияси ҳам бор. Уни биз фан (ёки фанлар) методологияси деб атаймиз.
Методологиянинг ўзи, аввало, объектив ҳақиқатга яқин бўлиши талаб этилади. Дарҳақиқат, ҳар бир фан воқеалар ҳақиқатини ўрганар ва унга етиб бориш учун интилар экан, методологик йўлнинг ўзи ҳам унга яраша бўлшпи, яънй тўғри йўл бўлиши керак. Тарихдан маълумки, фаннинг марксча-ленинча методологияси тўгри бўлиб чиқмади. Нега? Аввало, фанни динга қарама-қарши кўйди, фанни икки қарама-қарши социалистик ва капиталистик оқимлардан ташкил топган деб ҳисоблади, фан пролетариат диктатураси ва ҳаёлий коммунизм учун хизмат қилиши керак, деб даъват қилди. Фан эса, аслида, одам ва жамиятнинг ҳақиқий амалий ва назарий муаммолариниечишга қаратилиши керак эди. Бундай методологик масалалар жаҳонда илгари ҳам бўлган, ҳозир ҳам бор. Масалан, биологиядаги Лисенко-нинг ноилмий таълимоти шу жумладандир.
Фан методологиясини умумий - алоҳида - маҳсус тамойилида таснифлаш маъқулроқдир. Умумметодология гоҳо фалсафий методология деб ҳам аталади. У ҳамма фанларга тааллуклидир. Қадимги натурфалсафа, диалектик материализм шундай умумий методология эди. Улар ҳозир ўз кучини йўқотди. Ҳозир, XXI аср бошларида фаннинг ҳамма тан олган умумий методолояси йўк. Жаҳондага янги шароит янги умумметодологияни яратишга мухтож.
Ўртача умумий ёки умуммилмий методологияни алоҳида методология деб атадик, у фаннинг ҳамма соҳаларига эмас, балки бир қанча соҳаларига даҳлдордир. Унга математика, эволюция назарияси, информация назарияси, системалар умумназарияси, синергетикаларни киритиш мумкин.
Махсус методология кичик, торроқ бўлиб ҳар бир айрим фан доирасвда ўз кучига эга. ҳар соҳанинг умумий ғояси ҳам методологиядир. ҳозир планиметрия, стереометрия, аналитик геометрия, олий геометрия, проектив геометрия, чизма геометрия ва шу кабиларнинг илмий ғояси эвклид томонидан таърифланган. шунинг учун у эвклид геометрияси деб аталади. ноэквлид геометрияларнинг асосий умумюяси бошқачадир.
ЯНГИ МАНТИҚИЙ МЕТОДЛАР. (МУАММО, ГИПОТЕЗА ВА НАЗАРИЯ)
 Билишнинг мақсади қайд қилинган ҳодисаларнинг моҳиятини тушунтиришдан иборат. Буни ҳамма вақт ҳам мавжуд тасаввурлар, принциплар ёрдамида амалга ошириб бўлмайди. Билиш жараёнида маълум бир зиддиятлар, биринчи навбатда, мавжуд билимларимизнинг эришган даражаси билан янги билиш вазифаларини ҳал қилиш зарурияти ўртасида зиддият келиб чиқади, муаммоли вазият пайдо бўлади. Бундай зиддиятлар, айниқса, кундалик ҳаётимизда мураккаб вазифаларни ҳал қилишда, фанда эса туб бурилишлар даврида яққол намоён бўлади. Масалан, мамлакатимизда амалга оширилаётган ислоҳотлар жараёнида вужудга келадиган жуда кўп масалалар уларни ечишга янгича ёндашишни тақозо этади. Муаммоли вазият, масалан, табиатшуносликда ХIХ асрнинг охири ва ХХ асрнинг бошларида радиоактивлик ҳодисасининг қайд қилиниши, электроннинг кашф этилиши, нурланишнинг квант хусусиятга эгалигининг асосланиши ва шу каби кашфиётлар натижасида вужудга келган. Унинг моҳиятини табиатшуносликнинг, биринчи навбатда, физиканинг мавжуд қонунлари ва принципларининг янги қайд қилинган ҳодисаларни тушунтириш учун етарли эмаслигида, деб билмоқ зарур.

Шуни ҳам айтиш керакки, илмий билишда муаммоли вазиятни фан тараққиётининг ички эҳтиёжлари ҳам келтириб чиқариши мумкин. Масалан, ҳозирги пайтда фанда синергетика ғоялари ва методларини тушунтириш, математикада аксиоматиканинг имкониятлари ва қўлланиш соҳаларини аниқлаш билан боғлиқ бўлган вазифаларни ҳал қилиш зарурияти янги вазиятни яратади.

Демак, муаммоли вазият мавжуд илмий тасаввурлар билан қайд қилинган янги фактлар ўртасидаги зиддиятнинг пайдо бўлиши ёки ана шу илмий тасаввурларнинг ўзининг етарли даражада тизимга солинмаганлиги, яхлит бир таълимот сифатида асосланмаганлиги натижасидир.

Мана шундан келиб чиқиб, муаммоли вазият билиш тараққиётининг турли босқичлари ва бўғинларида олам ҳамда уни билиш ҳақидаги мавжуд тасаввурларни, билиш методи ва воситаларини ўзгартиришнинг объектив заруриятидан иборат, дейиш мумкин.

Муаммони қўйиш ва ҳал этиш

Муаммоли вазиятни таҳлил қилиш янги муаммони қўйишга олиб келади.

Муаммо – жавоби бевосита мавжуд билимда бўлмаган ва ечиш усули номаълум бўлган саволдир.

Шунинг учун ҳам муаммони қўйиш ва ҳал қилиш мавжуд билимларни қайта ишлаш, баъзи ҳолларда эса, ҳатто, улар доирасидан четга чиқишни, янгича ечиш усули, методларини қидиришни тақозо этади. Қандай муаммоларни илгари суришни, уни муҳокама қилишнинг хусусиятини амалий фаолиятимиз ва билишимиз эҳтиёжлари белгилаб беради.

Муаммони муваффақиятли ҳал қилишнинг зарур шартларидан бири уни тўғри қўйиш ва аниқ баён қилишдан иборат. Tўғри қўйилган савол, В. Гейзенберг айтганидек, муаммони ечишнинг ярмидан кўпроғини ташкил этади.

Муаммони тўғри қўйиш учун муаммоли вазиятни аниқ тасаввур қилишнинг ўзи етарли эмас. Бунинг учун муаммони ҳал қилишнинг турли хил усуллари ва воситаларини ҳам олдиндан кўра билиш керак.

Муаммоларни қўйишда кишиларнинг ҳаётий тажрибаси, билимлари ва таланти муҳим аҳамиятга эга бўлади. Шунинг учун ҳам, одатда, кўп ҳолларда янги муаммолар илмий билишнинг у ёки бу соҳасининг йирик мутахассислари, бой тажрибага эга ва чуқур билимли олимлари томонидан илгари сурилади ҳамда улар баъзан узоқ йиллар давомида тадқиқ қилинади. Буни, масалан, миллий ғоя ва миллий мафкурани яратиш муаммосининг қўйилиши ва тадқиқ этилиши мисолида кўриш мумкин. Жаҳон тажрибасига мурожаат қилсак, «миллатнинг мафкураси бир эмас, балки бир неча авлоднинг умри давомида ишлаб чиқилиши ва такомилга эришувига гувоҳ бўлишимиз мумкин»
.

Уни шакллантириш учун кучли истеъдод ва «ёрқин тафаккур»га эга бўлган Конфуций, Махатма Ганди, Форобий, Баҳоуддин Нақшбанд каби буюк зотлар заҳмат чекканлар
.
Ҳозирги пайтда эса Президентимиз И.А. Каримов таъкидлаганидек, «Миллий ғоя, миллий мафкурани ишлаб чиқиш, уни шакллантириш учун ҳар қайси миллатнинг энг илғор вакиллари, керак бўлса, мутафаккирлари, зиёлилари меҳнат қилиши лозим»
.

Муаммоли вазиятни таҳлил қилишга турли хил муносабатда ёндашиш мумкин бўлганлиги учун ҳам ҳал қилиниши лозим бўлган вазифа турли хил муаммолар тарзида баён қилиниши мумкин. Бунда баъзи муаммолар асосий вазифани ифода қилса, баъзилари бу вазифанинг айрим томонларини акс эттиради ва шунинг учун ҳам жузъий хусусиятга эга бўлади. Кўп ҳолларда бир-бири билан боғланиб кетган мана шундай жузъий муаммолар ҳал қилингандан кейингина асосий муаммони аниқроқ баён қилиш ва ечиш имконияти вужудга келади.

Муаммоларни тўғри қўйиш ва баён қилиш уларни ечишдан кам аҳамиятга эга эмас. Муаммони тўғри қўйиш учун унинг илмий билиш тараққиётида тутган ўрни ва аҳамиятини тўғри баҳолаш, уни ҳал қилишнинг методларини топиш зарур. Бу амалда қўйилиши мумкин бўлган турли хил муаммолар ичидан энг муҳими ва тўғрисини танлаб олишни билдиради. Муаммони танлаш маълум бир даражада тадқиқотнинг умумий йўналишини ва хусусиятларини белгилаб беради.

Охир-оқибатда қайси муаммони қўйиш амалий фаолиятимиз эҳтиёжларига боғлиқ. Чунки фақат амалий фаолиятдагина кишиларнинг эҳтиёжлари ва мақсадлари билан уларни ҳал қилиш воситалари ўртасидаги зиддият яққол намоён бўлади, илмий изланиш предмети аниқланади ва шу асосда билиш олдига конкрет вазифалар қўйилади.

Илмий муаммо, одатда, маълум бир назария доирасида вужудга келади 

(Назария ҳақида бобнинг охирида кенгроқ маълумот берилади).

Назария кейинчалик илгари сурилиши мумкин бўлган муаммони умумий ҳолда белгилашга ва уни тўғри танлашга ёрдам беради. Шунингдек, ҳар бир муаммо маълум бир назария ёрдамида ҳал қилинади. Баъзи ҳолларда эса муаммо мавжуд назарияни модификация қилишни, муаммони ечишга мослаштиришни талаб қилади.

Муаммони ечиш учун дастлабки тайёргарлик ишлари қилинади. Улар қуйидагилардан иборат:

а) мавжуд назариялар доирасида тушунтириб бўлмайдиган факт ва ҳодисаларни аниқлаш;

б) муаммони ҳал қилиш ғоялари ва методларини таҳлил қилиш ва уларга баҳо бериш;

в) муаммони ҳал қилиш турини, мақсадини, олинган натижани текшириш йўлларини белгилаш;

г) муаммонинг негизи билан уни ечиш учун илгари сурилган ғоялар ўртасидаги алоқанинг хусусиятларини кўрсатиш.

Бу дастлабки ишлар амалга оширилиб бўлгандан кейин муаммони ечишга бевосита киришилади.

Шуни алоҳида қайд қилиб ўтиш керакки, муаммонинг ечилиши нисбий хусусиятга эга. Бошқача айтганда, муаммонинг мутлақ тўла ечимини топиш қийин. Чунки ўрганилаётган ҳодисанинг барча томонларини қамраб олиб бўлмайди. Шунинг учун ҳам илмий изланиш давомида янги муаммолар вужудга келиши мумкин бўлиб, у мавжуд муаммони бошқача талқин қилишни тақозо этади. Бунга мисол қилиб И. Ньютон томонидан жисмларнинг ўзаро тортишиши муаммосининг қўйилишини кўрсатиш мумкин. Бутун олам тортишиш қонунини кашф қилиб, у фақат тортишувчи жисмлар ўртасидаги миқдорий алоқаларнигина топганлигини уқтириб ўтган эди.

А. Эйнштейннинг нисбийлик назарияси жисмларнинг ўзаро тортишиши муаммосини бошқача талқин қилади ва бу муаммо ҳақидаги тасаввурларимизни маълум бир даражада кенгайтиради.

Жисмларнинг ўзаро тортишишининг табиати, амалга ошиш механизми ҳозиргача тўла очиб берилмаган. Бошқача айтганда, муаммо узил-кесил ҳал бўлмаган.

Баъзи ҳолларда муаммоларнинг ечимини узоқ вақтгача топиб бўлмайди. Масалан, рак касалининг сабабини ўрганиш билан боғлиқ муаммо ҳозиргача тўла ҳал бўлмаган.

Бу, албатта, айрим муаммолар бутунлай ечимига эга эмас, деган фикрни билдирмайди, балки уларни мавжуд методлар, воситалар ёрдамида ечиб бўлмасликни кўрсатади холос, ва шу тариқа ечишнинг янги воситаларини қидириб топишга ундайди. Демак, муаммо ҳал қилинмагунча илмий изланиш давом этади.

Гипотеза
Муаммони ҳал этиш жараёнида маълум бир гипотезалар илгари сурилади ва асосланади.

Гипотеза – ўрганилаётган ҳодисанинг сабаблари ва хусусиятларини тушунтирадиган асосли тахмин тарзидаги билим шаклидир.

Гипотезани, авваламбор, билимларнинг мавжуд бўлиш шакли сифатида олиб қараш зарур. Чин, ишончли билимлар ҳосил бўлгунга қадар қўйилган муаммолар, масалалар ҳақидаги фикр-мулоҳазалар кузатиш, эксперимент натижаларини таҳлил қилиш ва умумлаштиришга асосланган бўлиб, улар турли хил тахминлар, фаразлар шаклида қурилади ва мавжуд бўлади.

Масалан, Левкипп ва Демокритнинг жисмларнинг атомлардан ташкил топганлиги ҳақида билдирган фикрлари дастлаб гипотетик шаклда бўлиб, энг оддий, кундалик тажрибада минглаб марта кузатиладиган ҳодисалар: қаттиқ жисмнинг суюқликка айланиши, ҳиднинг тарқалиши ва шу кабиларни таҳлил қилишга асосланган, уларнинг сабабини тушунтиришга қаратилган. «Жисмлар майда, бўлинмас заррачалардан ташкил топмаганда бундай ҳодисалар бўлмас эди», деган фикр ўзининг маълум бир мантиқий кучига эга.

Ҳодисанинг сабаби ҳақидаги фикр дастлаб, одатда, гипотеза шаклида вужудга келади ва шу маънода у билимларнинг мавжуд бўлишининг умумий мантиқий шаклларидан бири ҳисобланади.

Гипотезани қуриш ўрганилаётган ҳодисани тушунтирадиган тахминий фикрларни илгари суришдан иборат бўлади. У қайд этилган фактлар, улар учун характерли бўлган қонуниятлар ҳақидаги ҳукмлар (мулоҳазалар) ёки ҳукмлар тизими тарзида бўлади. Уни ифода қилувчи асосий гап мулоҳазалар системасини ҳосил қилувчи элемент, деб ҳисобланади. Ана шу гап (мулоҳаза)да, одатда, гипотезанинг бош ғояси акс этади. Муҳокама жараёни унинг негизида, атрофида қурилади ва маълум бир ишчи гипотезалар – вақтинча қуриладиган, мўлжални тўғри олишга ёрдам берадиган тахминларнинг илгари сурилишига, улар ёрдамида ҳодисанинг янада чуқурроқ тадқиқ қилинишига олиб келади.

Гипотезаларни илгари суришнинг асосий мантиқий воситаси эҳтимолий хулоса чиқариш: аналогия, тўлиқсиз индукция, турли кўринишдаги эҳтимолий силлогизмлар – энг камида битта қоидаси бузилган, асосларидан бири эҳтимолий ҳукм бўлган силлогизмлар (шартли, айирувчи – қатъий, шартли – айирувчи силлогизмлар шаклларида) ҳисобланади.

Шунингдек, гипотеза баъзи ҳолларда қатъий хулоса чиқариш шаклларида ҳамда турли хил хулоса чиқариш усулларининг кўп қаватли мантиқий қурилмаси тарзида ҳам шакллантирилиши мумкин.

Гипотезада илгари суриладиган мулоҳаза эмпирик материалларни таҳлил қилиш, қайта ишлаш, тартибга келтириш, умумлаштириш, талқин этиш натижасида пайдо бўлади. Ана шунинг учун ҳам гипотеза – бу ҳар қандай тахмин эмас, балки маълум бир даражада асосланган, ўзининг муайян мантиқий кучига эга мулоҳаза, фараздир.

Гипотеза қуришнинг мураккаб мантиқий жараён эканлигини қуйидаги мисол тасдиқлайди. Иссиқлик двигателлари назарияси асосчиларидан бири француз инженери Сади Карно биринчи бўлиб фақат иссиқликнинг қаттиқроқ қизиган жисмдан совуқроқ жисмга ўтишидагина фойдали иш вужудга келиши ва аксинча, иссиқликни совуқ жисмдан қиздирилган жисмга бериш учун иш сарфланиши зарур, деган фикрни илгари сурган. Айни пайтда Карно шу даврда кенг тарқалган иссиқликнинг намоён бўлиш сабаби унинг таркибида алоҳида вазнсиз суюқлик – теплороднинг бўлишидир, деган фикрга таянувчи теплород концепциясини ҳам тўғри, деб ҳисоблаган. Теплородни сувга, ҳароратлар (температуралар) ўртасидаги фарқни – сув даражасига қиёс қилиб, Карно, худди сув даражасининг пастга тушишида иш сув оғирлигининг унинг даражалари ўртасидаги фарққа бўлиниши билан ўлчангани каби, буғ машинасида иш, ишчи модданинг (сув, спирт ва бошқалар) табиатидан қатъи назар, теплород миқдорининг ҳароратлар (температуралар) фарқига бўлиниши билан ўлчанади, деган хулосага келади. Бу иссиқлик машинаси иш ҳажмининг (миқдорининг) иситгич ва совутгич ҳароратларининг қийматларига боғлиқлигини англотарди. «Карно принципи» кейинчалик термодинамиканинг иккинчи қонунининг яратилишига асос бўлган.

Келтирилган мисолда Сади Карнонинг гипотезани илгари суришда аналогияга асосланганлигини пайқаб олиш қийин эмас.

Илгари сурилган гипотеза, албатта, асосланиши зарур. Бу босқичда гипотезадан маълум бир натижалар келтириб чиқарилади ва улар верификация қилинади, яъни уларнинг мавжуд фактларга (ёки бошқа ишончли билимларга) мувофиқлиги аниқланади.

Бу ерда шуни унутмаслик лозимки, гипотезани ишончли, чин билимга айлантириш учун унда илгари сурилган фикрларга етарли асос бўла оладиган миқдордаги натижалар (гипотезанинг асосий ғоясидан келиб чиқадиган) йиғиндиси верификация қилиниши керак.

Гипотезанинг чинлигини асослашнинг бошқа усуллари ҳам мавжуд: 1) гипотезани дедуктив йўл билан чинлиги аввал исботланган билимлардан мантиқан келтириб чиқариш; 2) асоси ишончли билим бўлмаса, уни тасдиқлаш (бу кўпроқ асослари эҳтимолий ҳукм бўлган силлогизмлар воситасида қурилган гипотезаларга тегишли); 3) гипотезанинг асосларини ишончли билим олиш учун етарли бўлган миқдорга етказиш (бу гипотеза тўлиқсиз индукция воситасида қурилган ҳолларга тегишли).

Гипотезани тасдиқлашнинг қандай кечишини тасаввур қилиш учун қуйидаги мисолга мурожаат қиламиз.

Термодинамика асосчиларидан бири немис физиги Р.Клазиус юқорида биз қайд этиб ўтган “Карно принципи”ни унга қилинган кўп ҳужумлардан ҳимоя қилган. Бу принципни тасдиқлаш мақсадида, унинг чинлигини интуитив равишда муқаррар деб ҳисоблаган постулатдан дедуктив йўл билан келтириб чиқаради. Бу постулатга мувофиқ иссиқлик ўз ҳолича совуқроқ жисмдан иссиқроқ жисмга ўта олмайди.
 Бу ерда урғу айнан шу “ўз ҳолича ўта олмасликка” берилади, чунки амалда “мажбуран” ўтиш ҳам (совитиш қурилмаларида, аралашмаларда ва бошқаларда) мавжуд бўлиб, у муайян компенсация қилувчи (ўрнини қопловчи) ҳолатнинг юзага келиши билан биргаликда кечади.

Гипотеза рад қилиниши ҳам мумкин. У гипотезадан келиб чиқадиган натижаларни фалсификация қилиш йўли билан аниқланади. Мазкур мантиқий жараён шартли-қатъий силлогизмнинг инкор модуси тарзида кечади, яъни натижанинг хатолигини аниқлашдан асоснинг хатолигини кўрсатишга ўтилади. Унинг символик ифодаси қуйидагича:

 ((H→P)^דp)→דH
Гипотезанинг натижаларини топа олмаслик, гарчи бу гипотезанинг мавқеини анча пасайтирса-да, лекин уни рад эта олмайди. Гипотезанинг чинлиги ундан келиб чиқадиган натижаларга зид бўлган ҳолатлар аниқлангандагина узил-кесил рад этилади. Масалан, Птоломейнинг Ернинг ҳаракатланмайдиган марказ эканлиги ҳақидаги гипотезаси Коперникнинг гелиоцентрик назарияси асосланадиган фактларга зид келганидан кейин рад этилди.

Шуни алоҳида таъкидлаш зарурки, ўрганилаётган ҳодиса ҳақида бир вақтнинг ўзида бир қанча гипотезалар илгари сурилиши мумкин. Масалан, ҳозирги пайтгача қушлар учаётганда тўғри йўлни қандай топа олишини мавжуд гипотезалардан ҳеч бири тўлиқ тушунтира бера олмаган. Уларда турли хил фикрлар билдирилган: қушларни баъзилар магнит майдонига, бошқалар Қуёшга, юлдузларга қараб мўлжал олишади, деб ҳисоблашган. Украина олимлари эса 1980 йилларнинг иккинчи ярмида қушлар ўз ҳаракати маршрутларини Ернинг гравитация майдонига асосланиб, шу маршрут давомида оғирлик кучининг ўзгаришини «ҳисоблаб» белгилашади, деган фикрни билдирганлар. Лекин ҳозиргача уларнинг бирортаси узил-кесил тасдиқланмаган ҳам, рад этилмаган ҳам.
Гипотеза тасдиқланмагунча ўзининг билишдаги аҳамиятини йўқотмайди. Рад этилса, ўрнига бошқа гипотеза қурилади ва бу ҳол то гипотезалардан бирортаси тасдиқланмагунча давом этади.

Илгари сурилаётган гипотезалар турли хил даражада умумлашган бўлиши мумкин. Ана шунга мувофиқ ҳолда умумий ва жузъий гипотезаларни ажратиш мумкин.

Умумий гипотеза деб табиат, жамият, билиш ҳодисаларининг қонуниятлари ҳақида билдирилган асосли тахминга айтилади. Бунга мисол қилиб нефть келиб чиқишининг органик ва ноорганик табиати ҳақидаги гипотезаларни, Ерда ҳаётнинг пайдо бўлиши, онгнинг келиб чиқиши, ижтимоий прогресс ҳақидаги фаразларни кўрсатиш мумкин. Умумий гипотезалар борлиқнинг муҳим қонуниятларини очишга имкон бергани учун илмий назария «қуриш материаллари», деб ҳисобланади. Исботлангач, бундай гипотезалар назарияларга айланадилар ва илмий тадқиқотларнинг стратегик йўналишларини белгилаб берадилар.

Жузъий (хусусий) гипотеза айрим фактлар, конкрет предмет ва ҳодисаларнинг келиб чиқиши, хусусиятлари ҳақидаги билдирилган асосли тахминий фикрдан иборат. Конкрет жиноятнинг мотиви ҳақидаги суд версияси, археологик қазишларда топилган предметларнинг табиати, қайси даврларга оид эканлиги ҳақидаги тахминлар жузъий гипотезага мисол бўлади.

Мантиқда ишчи гипотезалар ҳам фарқ қилинади.

Ишчи гипотеза тадқиқотнинг дастлабки босқичида илгари суриладиган тахмин бўлиб, ўз олдига ўрганилаётган ҳодисанинг сабабини аниқлашни мақсад қилиб қўймайди; у фақат кузатиш ва эксперимент натижаларини тасвирлашга, тартибга солишга ёрдам беради.

Шундай қилиб, гипотеза фикрларимизнинг қурилиши, билимларимизнинг мавжуд бўлиш ва ривожланиш шаклидир.

Назария
«Назария» термини кенг маънода ақлий билиш, тафаккурни англатади, уни амалиётдан фарқ қилувчи фаолият тури сифатида ифодалайди. Тор маънода эса, назария маълум бир соҳага оид тасаввурлар, тушунчалар, ғоялар, гипотезаларни тизимга соладиган, предметни яхлит тарзда англашга имкон берадиган билим шаклини билдиради.

Назариянинг бундай талқини илмий билишда эмпирик ва назарий босқичларнинг фарқ қилиниши билан боғлиқ.

Эмпирик босқичда илмий фактлар тўпланади, ўрганилади, тизимга солиниб, турли хил жадваллар, шакллар, графиклар тузилади; муайян бир умумлашмалар, хусусан, эмпирик тушунчалар, фаразлар, эмпирик қонунлар шаклланади.

Илмий билишнинг кейинги тараққиёти эмпирик билиш босқичида ҳосил қилинган, лекин бир-бири билан бўлган алоқаси ҳали аниқланмаган билимлар ўртасида муносабатларни ўрнатиш, уларни умумлаштириш, шу асосда янги фундаментал тушунчалар, умумий қонунларни яратиш, илмий башоратлар қилиш билан узвий боғлиқ.

Билишнинг бу икки босқичи ўртасида зарурий алоқадорлик мавжуд. Хусусан, назарияни яратиш эмпирик билиш жараёнида ҳосил қилинган предметнинг айрим томонлари, хусусиятларини акс эттирувчи тушунчалар, қонунлар, фаразлар ўртасида мантиқий алоқаларни ўрнатишга, предмет ҳақида яхлит тасаввур ҳосил қилишга, унинг моҳиятини тушунтиришга бўлган эҳтиёж билан белгиланади.

Назария маълум бир предмет соҳасига оид тушунчалар, қонунлар, гипотезалар, ғояларни системага солиб, у ҳақида яхлит тасаввур ҳосил қиладиган, янги фундаментал умумлашмалар яратишга олиб келадиган, шу соҳадаги ҳодисаларни тушунтириш, олдиндан кўриш имконини берадиган ишончли билимдан иборат.

Илмий назария қуйидаги таркибий қисмлардан ташкил топади: 1) эмпирик асос: назарияга алоқадор фактлар, уларга мантиқий ишлов бериш натижалари; 2) бошланғич назарий асос: назариянинг асосий тушунчалари, постулатлари (аксиомалари), фундаментал қонунлар (принциплар); 3) назариянинг мантиқий аппарати: тушунчаларни ҳосил қилиш ва таърифлаш қоидалари, хулоса чиқариш (исботлаш) қоидалари; 4) олинган натижалар (хулосалар).

Илмий назария охир-оқибатда реал тизимни, объектни акс эттиради, унинг табиатини тушунтиради ва шу маънода ўзининг эмпирик асосига эга. Лекин эмпирик асосининг мавжудлиги назариянинг барча тушунчалари ифода этадиган предмет ва белгиларнинг ҳиссий идрок қилиниши ёки назариянинг барча ҳолларда мавжуд ҳодисаларни, уларнинг реал хусусиятлари ва муносабатларини акс эттиришини англатмайди.

Назарияда борлиқ, асосан, моделлар ёрдамида идеаллашган ҳолда инъикос қилинади. Идеаллаштириш жараёнида мавжуд объектлар ҳақидаги эмпирик билимга таянган ҳолда, ҳақиқатда мавжуд бўлмаган ва баъзан мавжуд бўлиши мумкин ҳам бўлмаган, лекин реал мавжуд предметларга маълум бир муносабатда ўхшаш объектлар ҳақидаги тушунчалар ҳосил қилинади. Масалан, механика ечимини қидирадиган кўп масалаларда жисмнинг шакли ва ўлчамлари (эни, бўйи, ҳажми ва шу кабилар) унчалик муҳим аҳамиятга эга эмас. Айни бир пайтда масса муҳим аҳамиятга эга ва шунинг учун ҳам массаси бир нуқтага жамланган хаёлий жисм – моддий нуқта ҳосил қилинади.

Барча реал мавжуд жисмлар шаклга ва ўлчамларга эга, моддий нуқта эса идеал объект бўлиб, баъзи масалаларни ечишда реал жисмларнинг ўрнини босади, уларнинг назарий билишдаги эквиваленти бўлиб хизмат қилади. Физикадаги мутлақ қаттиқ жисм, геометриядаги нуқта, текислик, тўғри чизиқ ва бошқа фанлардаги шу каби кўп тушунчалар идеал объектларни ифода қиладилар.

Идеал объектлар ёрдамида предметнинг ҳиссий идрок этилмайдиган муҳим хусусиятлари, муносабатлари ўрганилади. Уларсиз назарий билиш ўз олдига қўядиган мақсадига эриша олмайди. Назарий билишнинг зарурий воситаси бўлганлиги учун уларни баъзан назарий объектлар деб ҳам аташади.

Назария идеал характерга эга бўлган тушунчалар, мулоҳазалар тизимидан – концептуал тизимдан иборат бўлиб, у реал объектнинг назарий моделини ифода қилади. Масалан, механикадаги бошқа тизимлар таъсиридан ажратиб қўйилиб, ёпиқ тизим тарзида фикр қилинадиган механик тизим тушунчаси реал объектнинг назарий модели ҳисобланади. Унинг ёрдамида реал мавжуд бўлган механик тизимнинг ҳаракат қонунлари ўрганилади.

Назарий моделнинг идеал хусусиятга эга бўлган объектлари, уларни акс эттирувчи тушунчалар ўртасидаги алоқадорлик назариянинг фундаментал қонунлари, принципларида ўз ифодасини топади.

Мазкур қонунлар, принциплар бошланғич тушунчалар ва мулоҳазалар билан биргаликда назариянинг концептуал ўзагини ташкил этади. Масалан, классик механиканинг негизини ҳаракатнинг учта қонуни ҳамда улар билан боғлиқ бўлган фазо, масса, вақт, куч, тезлик, тезланиш тушунчалари ташкил этади. Классик термодинамиканинг асосини эса унинг учта муҳим қонуни ҳосил қилади. Математик назарияларнинг концептуал ўзаги уларнинг асосий тушунчалари ва аксиомаларида ўз ифодасини топган.

Ҳар бир назария ўзининг тушунчаларини ҳосил қилиш, таърифлаш қоидаларига эга. Бунга мисол қилиб формаллашган тилни яратиш қоидалари, мулоҳазалар мантиғини натурал хулоса чиқариш тизими сифатида қуриш қоидаларини кўрсатиш мумкин. Худди шунингдек, ҳар қандай назария хулосалар тарзидаги ўз натижаларига эга.

Демак, илмий назариянинг таркибида унинг ҳар бир элементи ўз ўрнига эга.

Илмий назария билишда бир қанча муҳим вазифаларни бажаради.

Биринчидан, назарияда бирорта соҳага оид барча билимлар яхлит бир тизимга бирлаштирилади. Бундай тизимда, одатда, билимларнинг катта қисмини назариянинг нисбатан камроқ бўлган бошланғич тушунчаларидан келтириб чиқаришга ҳаракат қилишади. Улар математикада аксиомалар, табиатшуносликда гипотезалар, деб юритилади. Бундан кўзланган асосий мақсад – қайд этилган фактларни айрим бошланғич принциплар, гипотезаларнинг натижаси сифатида талқин этиш. Назарий тизимда ҳар бир факт, ҳар бир тушунча, ҳар бир қонун ёки фараз бошқаларига нисбатан ўз ўрнига эга бўлиши, ана шундан келиб чиқиб, талқин қилиниши (ёки қайта талқин қилиниши) зарур. Талқин этиш жараёнида мавжуд назариялар ҳамда янгидан қурилаётган назариянинг элементларига мурожаат қилинади. Бу эса, бир томондан, мавжуд фактларнинг табиатини тўғри тушунишга ёрдам берса, иккинчи томондан, бевосита эмпирик усул ёрдамида қайд этиб бўлмайдиган янги фактларни топишга имкон беради.

Иккинчидан, назарияни қуриш берилган соҳага оид билимларни аниқлаштириш, кенгайтириш ва чуқурлаштиришга ёрдам беради. Бунинг сабаби шундаки, назариянинг бошланғич асослари – аксиомалар, постулатлар, қонунлар, принциплар, гипотезалар назариядаги бошқа илмий билимларга нисбатан мантиқан кучлироқ ҳисобланади. Ана шунинг учун ҳам назарияни қуриш мавжуд билимларни тартибга солишдан, яъни координация қилишдангина иборат бўлиб қолмайди. Бунда мантиқан кучли билимлардан мантиқан кучсиз билимлар келтириб чиқарилади, яъни субординация қилинади. У эса мазмунан чуқурроқ бўлган тушунчалар, қонунлар, принципларга мурожаат қилишга, улар ёрдамида мавжуд тушунчаларни талқин этишга, янги фундаментал умумлашмалар ҳосил қилишга олиб келади. Масалан, Ньютоннинг ҳаракатнинг учта қонуни ҳамда бутун олам тортишиш қонунига таянадиган классик механикаси Галилейнинг жисмларнинг эркин тушиши қонуни ва Кепларнинг планеталар ҳаракати қонунини тушунтириш ва аниқлаштириш имконини берди. Хусусан, Галилей қонунининг жисмнинг гравитация кучи таъсирида ҳаракат қилишининг жузъий ҳолини ифода этиши маълум бўлди. Гравитация таъсиридан ташқарида, яъни Ер радиуси узунлигидан ортиқ бўлган масофада Галилей кашф этган қонун амал қилмайди. Худди шунингдек, Кеплернинг Қуёш системасида ҳаракат қилувчи планетанинг эллиптик орбита бўйича ҳаракат қилиши қонунининг бошқа планеталарнинг таъсирини ҳисобга олмаслиги ва ана шунинг учун ҳам унчалик аниқ эмаслиги маълум бўлди.

Учинчидан, назария ўрганилаётган ҳодисани илмий асосда тушунтира олади. Тўғри, бирорта ҳодисани тушунтириш учун, одатда, уни тавсифлайдиган қонунга мурожаат қилишади. Лекин шуни ёддан чиқармаслик зарурки, фанда қонунлар ўз ҳолича эмас, балки маълум бир назария таркибида мавжуд бўлади. Бунда эмпирик қонунлар маълум бир назарий қонунлардан келтириб чиқарилади. Ҳатто, алоҳида олинган назарий қонун ҳам ҳодисани тушунтириш учун етарли бўлмаслиги мумкин. Илмий тажриба шуни кўрсатадики, ҳодисанинг моҳиятини тушунтириш учун назариянинг барча ғоялари йиғиндиси, қонунлар жалб этилади.

Назариянинг илмий билишдаги алоҳида аҳамияти яна унинг янги, илгари кузатилмаган ҳодисаларнинг мавжудлигини олдиндан кўриш имконини беришидадир. Масалан, Максвеллнинг электромагнит назарияси радио тўлқинларининг мавжудлигини олдиндан айтишга имкон берган. Бу тўлқинларни анча вақт ўтгандан кейин Г. Герц экспериментал йўл билан қайд этган. Худди шунингдек, Эйнштейннинг умумий нисбийлик назарияси гравитация майдонида ёруғлик нурининг оғишини башорат қилишга олиб келган.
Тўртинчидан, илмий назария ўзида ўрганилаётган предмет соҳасига оид барча билимлар ўртасида мантиқий алоқаларни ўрнатгани, яхлит бир тизимда мужассамлантиргани ва умумлаштиргани учун унинг объектив ҳақиқатлик даражаси ва демак, ишончлилиги ортади.

Бешинчидан, назария муаммони қўйиш, гипотезаларни яратиш, қонунларни шакллантириш, ғояларни илгари суриш ва асослашдан иборат билишнинг узоқ ва машаққатли йўлини босиб ўтишнинг натижаси бўлганлиги учун у билишга хос қонунларни аниқлаш, уларни ўрганиш имконини беради.

Назарияни қуриш мураккаб жараён бўлиб, кўп ҳолларда бир қанча олимларнинг ҳамкорлик қилишини тақозо этади.

Дастлабки босқичда назариянинг предмет соҳаси ва тадқиқот йўналиши аниқланади. Амалий ҳаётимиз эҳтиёжлари, у билан узвий боғлиқ бўлган тадқиқот мақсади ва вазифалари бунда муҳим аҳамият касб этади. Шунингдек, предмет соҳаси ва тадқиқот аспектини аниқлашда берилган соҳага оид билимларнинг кўлами, чуқурлиги катта роль ўйнайди.

Назарияни қуришнинг кейинги зарурий босқичи бошланғич асосни аниқлашдир. У ўрганилаётган соҳага оид энг асосий тушунчалар, аксиомалар, гипотезалар йиғиндисидан иборат бўлади. Назариянинг бошқа барча тушунчалари, гипотезалари ва қонунлари ана шу бошланғич асосдан дедуктив йўл билан келтириб чиқарилади. Бунда, албатта, назариянинг барча тушунчалари – асосийлари ва келтириб чиқариладиганлари, янгидан ҳосил қилинадиганлари муҳим ғоя (ёки ғоялар тизими) негизида бирлаштирилиши керак.

Табиийки, назария маълум бир метод ёрдамида, яъни методологик принциплар, усулларни қўллаш асосида қурилади.

Қурилган назария билишнинг кейинги босқичларида аниқлаштирилади, янги фактик материаллар асосида мазмунан бойитилади, қайта талқин қилинади.

Назариянинг турлари
Илмий назариянинг жуда кўп турлари мавжуд. Уларни турли хил асосларга кўра таснифлаш (туркумлаш) мумкин. Хусусан, қурилиш методига кўра назарияларни тўрт турга ажратиш мумкин: 1) тажриба билан иш кўрадиган фанларнинг мазмундор назариялари; 2) гипотетик-дедуктив (ёки ярим аксиоматик) назариялар; 3) аксиоматик назариялар; 4) формаллашган назариялар.

«Мазмундор» назарияларда маълум бир соҳага оид фактлар тизимга солинади, умумлаштирилади ва тушунтирилади. Улар асосан тажриба натижалари, эмпирик материалларга таянади, уларни таҳлил қилади, тартибга солади ва умумлаштиради. Ана шунинг учун ҳам уларни «тажрибага таянувчи назариялар», деб аташади. «Мазмундор» деб аталишига сабаб, уларни математика ва мантиқдаги формаллашган назариялардан фарқ қилишдир. Мазмундор назарияларни соф эмпирик назариялар деб бўлмайди. Улар фақат эмпирик материалларгагина эмас, балки назарий қонунларга ҳам таянади. Масалан, мазмундор, деб ҳисобланадиган Ч. Дарвиннинг эволюция назарияси, И.П. Павловнинг олий асаб фаолиятининг шартли рефлекторлик назарияси ва шу кабилар чуқур назарий ғояларга суянади, улар ёрдамида тўпланган материалларни рационал усул билан англайди, қайта ишлайди ва тушунтиради.

Гипотетик-дедуктив назариялар табиатшуносликда учрайди. У турли хил мантиқий кучга эга гипотезалар тизимидан иборат бўлиб, унда мантиқан кучлиларидан мантиқан кучсизроқлари дедукция қилинади. Гипотетик-дедуктив тизимни гипотезалар занжири (иерархияси) тарзида олиб қараш мумкин. Бунда эмпирик асосдан узоқлашган сари гипотезанинг кучи ортиб боради, чунки ҳар бир келтирилиб чиқарилган гипотеза ўзидан аввалги гипотезаларда мавжуд бўлган билимларни синтез қилиш натижаси сифатида гавдаланади.

Гипотетик-дедуктив назарияларнинг ўзига хос жиҳатларидан бири ундаги гипотезаларнинг даражалари бўйича қатъий изчил жойлашишидир. Гипотезанинг даражаси қанчалик юқори бўлса, хулосаларни мантиқий йўл билан келтириб чиқаришда унинг иштироки шунчалик кўп бўлади.

Назариянинг гипотетик-дедуктив модели эмпирик материалларни ишлашда кўп қулайликларга эга бўлиши билан бир қаторда айрим камчиликлардан ҳам холи эмас. Хусусан, бошланғич гипотезалар қандай танлаб олиниши керак, деган саволга ҳалигача аниқ, қатъий ҳолдаги жавоб йўқ.

Аксиоматик тизимларда назария элементларининг катта қисми кичкина бошланғич асосдан – асосий аксиомалардан дедуктив йўл билан келтирилиб чиқарилади. Аксиоматик назариялар асосан математикада қурилади.

Аксиоматик метод биринчи марта Евклид томонидан элементар геометрияни қуришда муваффақиятли ишлатилган. Мазкур геометриянинг асосий аксиоматик тушунчалари «нуқта», «тўғри чизиқ», «текислик» бўлиб, улар идеал фазовий объектлар сифатида олиб қаралган; геометриянинг ўзи эса физикавий фазонинг хусусиятларини ўрганувчи таълимот сифатида талқин қилинган. Евклид геометриясининг қолган барча тушунчалари улар ёрдамида ҳосил қилинган.

Қуйидаги мисолга мурожаат қилайлик: «Текисликдаги битта нуқтадан баравар узоқликда ётадиган нуқталар тўпламига айлана дейилади», унда «айлана» тушунчаси «нуқта ва текислик» тушунчалари ёрдамида ҳосил қилинган, яъни улардан дедукция қилинган.

Математиканинг тараққиёти давомида аксиоматик метод такомиллашиб борган, уни қўллаш мумкин бўлган соҳалар доираси кенгайган. Хусусан, аста-секин Евклид аксиомаларининг фақат геометрик объектларнигина эмас, балки бошқа математик ва ҳатто, физик объектларни ҳам тасвирлаш учун яроқли эканлиги маълум бўлди. Масалан, нуқтани ҳақиқий сонларнинг учтасининг тўплами – тўғри чизиқ ва текисликни, чизиқли тенгламаларни билдиради, деб қабул қилинганда, мазкур ногеометрик объектлар хоссаларининг Евклид геометрияси аксиомалари талабларига жавоб бериши аниқланган.

Шуни айтиш керакки, аксиоматикага бундай абстракт тарзда ёндашишга маълум бир даражада Н.И. Лобачевский, Б. Риман ва бошқалар ноевклид геометрияларининг яратилиши яхши имконият яратди.

Ҳозирги замон математикасида абстракт аксиоматик тизимлар кенг қўлланилади. Бундай тизимларнинг муҳим хусусиятлари уларнинг ёпиқ тизимдан иборат бўлиши, яъни миқдор жиҳатидан чекланган аксиомалар, тушунчалар, принциплардан ташкил топиши, улар қаторига ихтиёрий равишда, асоссиз янги аксиомалар, тушунчаларни қўшиб бўлмаслик; тизимларнинг мантиқан зиддиятсиз ва маълум бир даражада тўла бўлиши ва шу кабилардан иборат. Ана шунинг учун ҳам улар узоқ вақт давомида ўзининг барқарорлигини сақлайди, янги билим олишнинг ишончли воситаси бўлиб қолади.

Аксиоматика табиатшуносликда ҳам қўлланилади. Тажриба билан боғлиқ бўлганлиги ва шунинг учун ҳам зарурий равишда эмпирик талқинга муҳтож эканлиги сабабли табиатшуносликнинг фақат ўзагини ташкил этадиган тушунчаларнигина аксиомалаштириш мумкин.

Абстракт математик структуралар фақат аксиоматик тизимлардагина эмас, балки формаллашган назарий тизимларда ҳам тасвирланиши ва тушунтирилиши мумкин.

Формаллашган назариялар мантиқда кенг қўлланилади. Бунга мисол қилиб мулоҳазалар мантиғи, предикатлар мантиғини кўрсатиш мумкин. Шунингдек, у математикада ҳам учрайди.

Назариянинг юқорида биз кўриб чиққан турлари ва бошқалари назарий билишнинг муҳим воситалари сифатида фанда ниҳоятда қадрланади. Улар тафаккурнинг структураси ва қонуниятларини яхши билиб олишга имкон беради.

Ўзини-ўзи назорат қилиш учун саволлар:
1. Индуктив йўл билан сабабий алоқадорликни аниқлаб бўладими?

2. Хулоса чиқариш нима?

3. Дедуктив хулоса чиқаришда хулоса асослардан зарурий тарзда келиб чиқадими?

4. Индуктив йўл билан ҳосил қилинган хулосаларнинг мантиқий қиймати қандай?

ГЛОССАРИЙ

Қонун - кенг маънода моддий оламдаги предмет ва буюмлар ўртасида юз берадиган объектив, зарурий, моҳиятли, муҳим, энг умумий, нисбий ўзгармас боғланишлардир.

Фалсафа - Тафаккур ривожланишнинг энг умумий қонуниятларини ўрганади.

Психология - Тафаккурнинг руҳий жараён сифатида норматив ривожланиши, унинг индивидда намоён бўлиш хусусиятлари ва вазифаларини ўрганади. 

Мантиқ - Тафаккур қонунлари ва шаклларини ўрганади. 

Грамматика - Тафаккурнинг тилда ифодаланишини ўрганади
Формал мантиқ - фикрлашнинг тузилиши ва унинг қонунлари ҳақидаги фандир. Формал мантиқ фикрлашнинг ривожланишини, унинг такомиллашиш жараёнини ўрганишни ўзидан соқит қилади. У фикрлашнинг мантиқий тузилишини, шаклини ўрганади. Инсоннинг фикрлаш шакли, тузилиши турли қонунларга асосланади ва уларни келтириб ҳам чиқаради. Мантиқий шаклларни символлар ёрдамида ифода этиш мумкин. Масалан, «Ҳамма зиёлилар ақлий меҳнат билан шуғулланадилар», «Ҳамма капалаклар ҳашаротдир» деган фикрларнинг мазмуни турлича бўлсада, уларнинг тузилиши, шакли бир хилдир. Шунинг учун уларни «Ҳамма S – Р дир» ёки «Ҳамма а – в дир», деб ифодалаш мумкин.Формал мантиқ ва классик мантиқ тушунчалари синоним тушунчалар бўлиб,унда мулохазалар икки қийматли, яъни чин ёки хато бўлади.

Кўп маъноли мантиқ ҳозирги замон ноклассик мантиғининг бир тармоғи бўлиб, фикрлашни «чин», «хато», «қисман чин», «қисман хато», каби тушунчалар орқали ифодалайди. Агар умумий формал мантиқда мулоҳазалар икки қийматли (чин ёки хато) бўлса, кўп маъноли мантиқда мулоҳазалар уч ва ундан ортиқ қийматлидир. Шунинг учун бу мантиқ «кўп маъноли мантиқ» деб юритилади. Бу мантиқда энг оддий система уч маънолидир. Масалан, Сиз “инсон ҳуқуқлари декларацияси”ни биласизми? -деган саволга “ҳа”, “йўқ”, “озгина биламан ” каби жавобларни олиш мумкин. 

Индуктив мантиқ (лот. Intuitio – дикқат билан эътибор бериш, диққат билан кузатиш) – Ҳозирги замон ноклассик мантиғи тармоғи бўлиб, математик интуиция принципларидан келиб чиқади. Бу принциплар XX аср олимлари Л. Э. Брауэр ва А. Гейтинглар томонидан ишлаб чиқилган. Маълумки, немис олими Кантор ишлаб чикқан тўплам назарияси бир неча ҳал қилиб бўлмайдиган парадоксларга учрагандан сўнг, бу кризисдан қутилиш учун логицизм, формализм, конструктивизм, интуиционизм каби оқимлар пайдо бўлади. 
Консруктив мантиқ – ҳозирги замондаги математик мантиқнинг асосий оқимларидан бири. Бу мантиқ конструктив математикага асосланиб, интуитив мантиқ қоидаларини танқидий ўрганиш асосида пайдо бўлган. Мантиқдаги бу оқим ҳам Кантор тўплам назариясидаги парадоксни ҳал қилишга уриниш асосида пайдо бўлди.Конструктив мантиқ реал воқеликда мавжуд бўлмаган ҳам, лекин фикрда қуриш мумкин бўлган объектларни мантиқий тахлил қилади. Хусусан, Сократ маёвтика усулини, Демокрит “Канон”да (канон – мезон, қоида) тайёр билимларнинг чин ёки хатолигини аниқлайдиган усулларни ишлаб чиққан, Арасту “Органон”ида (органон – билим қуроли) фикрни мантиқан тўғри қўриш ва билимларни ҳосил қилиш воситаларини тадқиқ этади. Кейинчалик мантиқ канонми ёки органонми ? деган савол мантиқда кенг муҳокама килинган.

Логицизм – бу оқим ҳам Кантор тўплам назариясидаги парадоксларни ҳал қилишга интилиш асосида вужудга келган. Логицизм ҳам ноклассик мантиқнинг тармоғи бўлиб, мантиқ илмини математикадан устун қўйишга интилган оқимдир. Бу тармоқ вакиллари математика ва мантиқ икки хил фан эмас, балки битта ягона фандир, деб таъкидлайдилар. Математикани мантиқ доирасига тўлалигича киритиш мумкин, бунинг учун хеч қандай қўшимча тушунчалар талаб қилинмайди деб кўрсатадилар. Бу фикр математик ҳақиқатни аниқлашда жуда катта аҳамиятга эга эди. Математика ривожи учун бошқа фанларга нисбатан мантиқ жуда катта аҳамият касб этади. Ундаги теоремалар, аксиомалар кучли мантиқий асосга эга. Математика қадимдан мантиқан изчил фан деб ҳисобланган. Бироқ математикани мантиқ илми билангина изоҳлаш мумкин эмаслигини кўпчилик математик ва мантиқшунослар тан олишади. 
Муаммо – жавоби бевосита мавжуд билимда бўлмаган ва ечиш усули номаълум бўлган саволдир.
Умумий гипотеза деб табиат, жамият, билиш ҳодисаларининг қонуниятлари ҳақида билдирилган асосли тахминга айтилади. Бунга мисол қилиб нефть келиб чиқишининг органик ва ноорганик табиати ҳақидаги гипотезаларни, Ерда ҳаётнинг пайдо бўлиши, онгнинг келиб чиқиши, ижтимоий прогресс ҳақидаги фаразларни кўрсатиш мумкин. Умумий гипотезалар борлиқнинг муҳим қонуниятларини очишга имкон бергани учун илмий назария «қуриш материаллари», деб ҳисобланади. Исботлангач, бундай гипотезалар назарияларга айланадилар ва илмий тадқиқотларнинг стратегик йўналишларини белгилаб берадилар.

Жузъий (хусусий) гипотеза айрим фактлар, конкрет предмет ва ҳодисаларнинг келиб чиқиши, хусусиятлари ҳақидаги билдирилган асосли тахминий фикрдан иборат. Конкрет жиноятнинг мотиви ҳақидаги суд версияси, археологик қазишларда топилган предметларнинг табиати, қайси даврларга оид эканлиги ҳақидаги тахминлар жузъий гипотезага мисол бўлади.

Ишчи гипотеза - тадқиқотнинг дастлабки босқичида илгари суриладиган тахмин бўлиб, ўз олдига ўрганилаётган ҳодисанинг сабабини аниқлашни мақсад қилиб қўймайди; у фақат кузатиш ва эксперимент натижаларини тасвирлашга, тартибга солишга ёрдам беради.

